
● 1 мартта РФ Дәүләт Думасы депутаты Илдар Гыйльметдинов “Татар-информ” мәгълүмат агентлыгында матбугат конференциясе уздырды. Бушлай приватизация тәмамлангач кына, маневрлы һәм социаль найм буенча торак төзелеше мәсьәләсе хәл ителәчәк, дип билгеләп узды ул анда. 

РФ Президенты Владимир Путин приватизация срокларын 2017 елның 1 мартына кадәр озайту турында законны имзалаган иде. Төзәтмәләр нигезендә, гражданнар социаль найм шартларында яшәгән дәүләт һәм муниципаль торак фондының торак биналарын бушлай хосусыйлаштыру вакытын бер елга озайту күздә тотыла. 

И. Гыйльметдинов приватизацияне озайту җиңел карар булмавын әйтте. “Без кайчан да булса бу вазгыятькә нокта куярга тиеш. Безнең халыкның 80 проценты диярлек, шул исәптән Татарстанда да, үз торакларын хосусыйлаштырды инде”, - диде ул. 

Илдар Гыйльметдинов билгеләп үткәнчә, илдә авария хәлендәге торакта яшәп, яңа фатирга чиратта торучы кешеләрнең саны әле байтак. “Бездә бернинди позицияләре буенча да яшәү шартларын яхшырта алмаган гражданнар күп. Алар ипотекада да катнаша алмый, акчалары юк, бернинди программага да керә алмыйлар”, - дип белдерде ул. 

Хәзерге вакытта 2012 елга кадәр күченүгә чиратка баскан авария хәлендәге торак хуҗалары проблемасы хәл ителә. Илдар Гыйльметдинов аңлатканча, бушлай приватизация тәмамлануга, дәүләтнең маневрлы һәм социаль найм буенча торак төзү мөмкинлеге туачак. “Ни өчен без моңа дәүләттән акча бүлеп бирә алмыйбызмы? Чөнки анда кешеләрне күчереп урнаштыруга, алар бу торакны хосусыйлаштырырга тотыначак. Әмма бу мәсьәләне хәл итү юлы түгел”, - дип белдерде депутат. 

● 2 мартта Социаль сәясәт комитеты утырышында ТР яшьләр эшләре һәм спорт министрының беренче урынбасары Хәлил Шәйхетдинов ГТО нормаларын тапшыру буенча Татарстанның пилот төбәкләр исемлегендә булуын хәбәр итте. 

Аның әйтүенчә, быел шулай ук урта һәм өлкән яшьтәгеләр дә ГТО нормаларын тапшыра алачак. Моның өчен “Готов к труду и обороне” иҗтимагый оешмасыннан гыйбарәт булган төбәк операторы булдырылган. Ул нормаларны тапшыруны оештыру, спорт белән шөгыльләнергә өндәү, күкрәк билгеләрен тапшыру һ.б. мәсьәләләрдә җаваплы.

 “Республика буенча без ГТО нормаларын тапшыру өчен 49 төбәк үзәкләрен булдырдык. Бүгенгә төбәк операторын финанслау мәсьәләсе ачык кала бирә”, - диде министр урынбасары. Әлеге 49 үзәкне эшләтү өчен барлыгы 149 млн сум күләмендә акча кирәк булачак. Моннан тыш, спорт җиһазларын алырга 350 млн сум акча таләп ителә, төбәк операторы эшчәнлеген тәэмин итү якынча 6 млн сумга төшә.

 “Икътисади кыен шартларны исәпкә алып, ГТО нормаларын тапшыруны без этаплап башкарырга ниятләдек һәм аның быелгы этабын гамәлгә ашыру өчен 80 млн сум чамасы акча кирәк булачак”, - диде Х. Шәйхетдинов. Бу уңайдан, ТР Президенты Рөстәм Миңнехановка һәм ТР Финанс министрлыгына хат юлланылган. Әлегә финанслау мәсьәләсе ачык кала, дип искәртте ул.

ГТО нормаларын тапшырырга урта һәм өлкән буын арасында да теләк белдерүчеләр күп. Шул сәбәпле, хәзер Казандагы Идел буе спорт академиясе һәм ТАСМА заводы нигезендә ГТО нормаларын тест режимында тапшыру мөмкин булачак.

Утырышта катнашкан ТР мәгариф һәм фән министры урынбасары Лариса Сулима сүзләренчә, 30 мартка кадәр 11 нче сыйныфта укучылар арасында ГТОның кышкы нормалары кабул ителәчәк. Чыгарылыш сыйныф укучылары, нинди факультетка укырга керүләренә бәйле рәвештә, ГТОда алган балларын югары уку йортына кергәндә өстәмә балл буларак файдалана алачак - бу хакта югары уку йортлары ректорлары белән килешенгән.

 “Хәзерге вакытта ату буенча нормалар тапшыру мәсьәләсе актуаль булып кала, чөнки күп муниципаль берәмлекләрдә бу норманы тапшыру өчен мөмкинлекләр юк. Шулай ук урта һөнәри белем бирү учреждениеләре студентларының ГТО нормаларын нинди мәйданчыкларда тапшыру мәсьәләсе дә ачык. Алар үз объектларында әлеге нормаларны тапшыра алмый, чөнки бу учреждениеләр муниципаль җирлекләрнең тест уздыру объектлары исемлегенә кертелми”, - диде Лариса Сулима.

Моннан тыш, ГТО нормаларын тапшыручыларга бәя бирәчәк хөкемдарларны әзерләү, аларга хезмәт хакы түләү, гамәлдә булган ГТО тапшыру мәйданчыкларын тәртиптә тоту, алар янында биобәдрәфләр булдыру кебек актуаль мәсьәләләр хакында да фикер алышу булды.

Комитет утырышында катнашкан ТР Дәүләт Советы Рәисе урынбасары Римма Ратникова бу уңайдан: “ГТО нормаларын тапшыру буенча төбәк операторын булдыру - ул бер эш. Аның нигезендә физик культура белән массакүләм рәвештә шөгыльләнү, кеше үзен-үзе хезмәткә, тормышка һәм физик яктан әзерләү ята. Билгеле инде, башлангыч өлешендә дәүләт һәм муниципаль берәмлекләр моңа ярдәм итмичә булмый, әмма киләчәктә аны массакүләм итү бурычы тора. Бу юнәлешне дә онытырга ярамый. Финанс мөмкинлекләре җитеп бетмәскә мөмкин, моңа энтузиастларны җәлеп итү кирәк”, - диде.
● 2 мартта Мәгариф, мәдәният, фән һәм милли мәсьәләләр комитеты утырышы булды. Анда Татарстан парламентының “Татарстан Республикасының матди булмаган мәдәни мирасы турында”гы законы турында сүз барды. 

Разил Вәлиев сүзләренчә, Россиядә мондый закон гамәлгә кертелмәгән һәм республика бу өлкәдә беренчеләрдән булып эш башлый. 

Традицион мәдәниятне үстерү республика үзәге җитәкчесе Фәнзилә Җәүһәрова хәбәр иткәнчә, матди булмаган мәдәни мирас телләр төрлелегеннән башка яши алмый. Нәкъ менә телләрдә алдагы буынның тәҗрибәсе чагылыш тапкан һәм халыклар турында мәгълүмат саклана. Моннан тыш, сөйләм иҗаты кебек матди булмаган мәдәни мирас тулысынча телгә бәйле. “Матди булмаган мәдәни мирасны саклау өчен телләрне, телләр мохитен саклау кирәклеген аңлау мөһим”, - дип, депутатлар игътибарын юнәлтте ул. 

ТР мәдәният министры Айрат Сибагатуллин сүзләренчә, матди булмаган мәдәни мирасны саклау буенча Әзербайҗан, Төркмәнстан, Беларусь, Кыргызстан, Латвия, Молдава, Казакъстан һ.б. илләрдә бик күп эш башкарылган. “Безгә Белгород өлкәсе тәҗрибәсен дә өйрәнү комачау итмәс. Иң элек алар дәүләт реестры хакында нигезләмә кабул итте. Соңрак әлеге реестрны ясаячаклар. Моңа охшаш законнар исә Тыва, Хакасия, Алтайда да кабул ителгән. Бу закон кирәкле”, - диде. 

Разил Вәлиев вәгъдә иткәнчә, закон проекты ел азагына әзер булачак. 

2016 елның гыйнвар аена булган мәгълүматлар буенча, Татарстанда 1 мең 193 ММЧ теркәлгән. Быел 1 нче яртыеллыкка язылуның гомуми тиражы 1,3 млн данәне тәшкил иткән. Бу — республикада яшәүче 1 мең кешегә якынча 344 экземпляр басма туры килә дигән сүз. 

Әлеге мәгълүматларны бүген "Татмедиа” АҖ җитәкчесе Андрей Кузьмин хәбәр итте. Аның әйтүенчә, 2015 елның 1 нче яртыеллыгы белән чагыштырганда, басмаларга язылу 4 процентка артуга да карамастан, “Ватаным Татарстан” (13,9 процентка), “Республика Татарстан” (9,9 процентка), “Татарстан яшьләре” (26,4 процентка), “Звезда Поволжья” (10,8 процентка) кебек басмаларның тиражлары кимегән. Ә “Акчарлак” (13 процентка), “Ирек мәйданы” (9,8 процентка) газетлары укучыларын, киресенчә, арттыруга ирешкән. 

“Басма матбугатның хәленә, билгеле инде, кәгазьгә бәя арту да йогынты ясый. Узган ел гына да офсет кәгазьнең бәясе 10 процентка артты. Киосклар челтәре кыскару да матбугат өчен “авырткан җир”. Бүген Татарстанда, супермаркетлардагы сәүдә нокталарын исәпкә алмыйча, 154 киоск һәм 16 кибеттә газета-журналлар сатыла. 2014 елда мондый киосоклар саны 182, кибетләр 15 булган”, - диде Андрей Кузьмин. 

Ул шулай ук почта хезмәтләренә түләүнең зур булуын, укучыларның күбрәк интернет ресурслардан файдалануын да ассызыклады. 

“2016 елга безнең бурыч — басма матбугатның тиражын саклап калу, газета-журналларның, телеканалларның электрон вариантларын алга таба да үстерү, социаль челтәрләрдәге битләрен активлаштыру”, - диде. 

Утырышта катнашкан ТР Дәүләт Советы Рәисе урынбасары, ТР Журналистлар берлеге җитәкчесе Римма Ратникова: “Журналистларның бурычы — сатыла торган яхшы продукт җитештерү. Әлеге продукт җәмәгатьчелектә ышаныч тудырырга, журналист сүзенә ышаныч тудырырга тиеш”, - диде. Аның фикеренчә, үсеп килүче яшь журналистларның профессиональлек дәрәҗәсе бик түбән. 

Р.Ратникова шулай ук журналистларның социаль статусы, хезмәт хакы, гонорарлар системасы мәсьәләләренә дә кагылды. “Журналистларга түләнелә торган гонорарлар, чыннан да, бик түбән. Гонорар фондларының кечкенә булуы язучыларның ММЧда чыгыш ясамауларына да китерә. Хәзерге заманда аларның сүзе, фәлсәфи фикерләре бик мөһим булыр иде”, - диде Римма Ратникова һәм бу мәсьәлә буенча алга таба фикер алышырга кирәклеген ассызыклады.
● 3 март көнне Татарстан Республикасы Дәүләт Советы Рәисе урынбасары Римма Ратникова А.С.Пушкин исемендәге Рус теле дәүләт институты ректоры Маргарита Русецкая белән очрашты. 

Очрашуда шулай ук А.С. Пушкин исемендәге Рус теле дәүләт институты президенты Виталий Костомаров, ТР Дәүләт Советының Мәгариф, мәдәният, фән һәм милли мәсьәләләр комитеты рәисе Разил Вәлиев, ТР Министрлар Кабинетының Мәдәниятны һәм Татарстан Республикасы халыклары телләрен үстерү идарәсе башлыгы Гөлшат Нигъмәтуллина, ТР Мәгариф һәм фән министры урынбасары Илдар Мөхәммәтов һәм Казан (Идел буе) федераль университетының Л.Н. Толстой исемендәге Филология һәм мәдәниара коммуникацияләр институты директоры Рәдиф Җамалетдинов катнаштылар. 

Очрашуда Россия Федерациясе мәгариф оешмаларында рус телен һәм әдәбиятын укыту концепциясен әзерләү барышында һәм киләчәктә аны кулланып мәктәпләрдә рус телен һәм әдәбиятын, Россия халыклары телләрен укытуга кагылышлы мәсьәләләр хакында фикер алыштылар. 

Маргарита Русецкая Татарстанда телләр буенча олимпиадалар уздыру тәҗрибәсе башкалар өчен дә кызыклы булачак дигән фикердә. Ул Россия халыклары телләре буенча россиякүләм олимпиадаларны Казанда үткәрү мөмкинлеген карарга тәкъдим итә. 

Әңгәмә барышында дөнья күләмендә ике телле мәгарифкә игътибар артуы билгеләп үтелде. Маргарита Русецкая белән Виталий Костомаров «Билингваль мәгариф һәм телләрне саклауда хатын-кызның роле» дип аталган халыкара форумны Казанда уздыру тәкъдиме белән чыктылар. 

Шулай ук Россиянең мәртәбәле лингвистлары Татарстанда рус телен һәм әдәбиятын укытуны югары бәяләделәр. Бу уңышлар Бердәм дәүләт имтиханнары нәтиҗәләренең югары булуы һәм башка чаралар белән раслана. 

Гөлшат Нигъмәтуллина очрашуда республикада Әдәбият елында уздырылган мәдәни чаралар хакында сөйләде. Кунаклар республиканың бу нисбәттән уңышлы эшләвен билгеләп үттеләр һәм Татарстанда киң таралыш алган “әдәби ишегалды”, төрле фестивальләр кебек мәдәни чаралар тәҗрибәсен илнең башка тәбәкләрендә куллану үз нәтиҗәсен бирер иде дип белдерделәр.  

● 3 мартта Бюджет, салымнар һәм финанс комитеты утырышында республикада төзелгән спорт корылмаларының нәтиҗәле төстә эшкә җигелүе турында сүз барды. Утырышны комитет рәисе Леонид Якунин алып барды.

Татарстан шәһәр һәм районнарында физик тәрбия һәм спорт белән шөгыльләнү өчен спорт мәйданчыклары төзелешенә бүлеп бирелгән ТР бюджеты акчаларының максатчан һәм нәтиҗәле кулланылуын тикшерү нәтиҗәләре буенча күрелгән чаралар турында ТР яшьләр эшләре һәм спорт министры урынбасары Алмаз Мингулов сөйләде. 

Аның әйтүенчә, соңгы елларда Татарстанда спорт белән шөгыльләнү өчен шартлар арта бара. Агымдагы елның 1 нче гыйнварына республикада 10 меңнән артык спорт объекты исәпләнә, аларда берьюлы 251 мең кеше шөгыльләнә ала. "Татарстанда 2006-2015 нче елларга каралган физик тәрбия һәм спорт үсеше буенча федераль максатчан программа буенча барлыгы 2,2 млрд сум акча җәлеп ителде, алар хисабына 53 эре спорт объекты төзелде. Аларның 12 се 2015 нче елда файдалануга тапшырылды", - дип белдерде Алмаз Мингулов. 

Министр урынбасары сүзләренә караганда, бүген республиканың барлык муниципаль берәмлекләрендә югары технологияле спорт корылмалары бар. 2016 нчы елның 1 нче гыйнварына Татарстанда спорт заллары белән тәэминат 59 проценттан артык, Россия буенча бу күрсәткеч 62,3 процент тәшкил итә. Йөзү бассейннары белән тәэминат 15 процент дәрәҗәсендә, башка төрле спорт корылмалары белән тәэмин ителеш 79,7 процент күләмендә. "Тулаем алганда, республика, спорт корылмалары белән тәэминат мәсьәләсендә, Россия Федерациясе субъектлары арасында алдынгы тора", - дип белдерде Алмаз Мингулов. 

Докладчы 2016-2020 нче елларга каралган яңа федераль программа кабул ителүен шәрехләп, аның күләме күпкә кимрәк булуын билгеләп узды. Төзелешкә елына 750 млн сум акча бүлеп биреләчәк. Объектлардан кече спорт корылмалары төзелешенә өстенлек биреләчәк. Алмаз Мингулов сүзләреннән аңлашылганча, Россиядә зур объектлар шактый төзелгәнлектән, авыл җирлекләрендә азбюджетлы спорт корылмалары төзелешенә игътибар юнәлдерергә уйланылган. 

Министр урынбасары әйтүенчә, 2013 нче елдан физик тәрбия һәм спорт белән шөгыльләнү өчен муниципаль спорт мәйданчыклары төзү буенча республика проекты гамәлгә кертелә башлаган. Волейбол, футбол, баскетбол, мини-футбол кебек спорт төрләре өчен каралган һәм тренажер мәйданчыгы булган спорт мәйданнарының 6 төрле варианты әзерләнгән. Өч ел эчендә барлыгы 483 универсаль спорт мәйданчыгы төзелгән. 

Леонид Якунин барлык мәйданчыкларның да хуҗасы бармы юкмы булуы белән кызыксынды. Алмаз Мингулов җавап биреп, 2013-2014 нче елларда 321 мәйданчык буенча баланс тотучылар билгеләнгәнен әйтте. Аларның 56 проценты мәктәпләргә, 15 проценты балалар-үсмерләр спорт мәктәпләренә, 21 проценты муниципаль авыл җирлекләре карамагына тапшырылган. "Узган елда 163 мәйданчык буенча ТР Җир һәм милек мөнәсәбәтләре министрлыгы фәрманы бар. 60 ка якын мәйданчык муниципаль казна аша баланс тотучыларга күчерелде, 100 мәйданчык буенча теркәү эше алып барыла", - дип билгеләп узды Алмаз Мингулов. 

Җитешсезлекләргә килгәндә, утырышта спорт мәйданчыкларында туп бәрелеп ятьмә бозылуы, резин идән өслекнең кубу проблемалары кузгатылды. Алмаз Мингулов әйтүенчә, Хисап палатасы тикшерүеннән соң, барлык кисәтүләр гомумиләштерелеп, генераль подрядчы кимчелекләрне бетерү өчен, ТР Төзелеш, архитектура һәм ТКХ министрлыгына юлланган. Резин "валчык" нигезеннән купмасын өчен, кышын, тренажерлардан башка, уен спорт төрләре өчен бу мәйданчыкларны кулланмау киңәш ителгән. 

Дәүләт Советы депутаты Леонид Барышев бу мәсьәләдә Алабугадагы проблемаларны билгеләп үтте. Аның әйтүенчә, универсаль спорт мәйданчыкларын кышын файдалана алу турында документлар юк. Депутат, проектлау буенча эш тиешенчә башкарылмаганлыктан, мәйданчыкларны һәрвакыт төзекләндерү кирәклегенә игъибарны юнәлтте. "Кышын астына су тулып ката да, өслек кабара", - диде Барышев. Депутат бу мәйданчыкларда өслекләрне таләпләргә җавап бирерлек итеп эшләргә кирәклегенә басым ясады. 

Леонид Якунин Алабуга буенча мәсьәләне хәл итәргә, болай да бу мәсьәләнең инде өченче тапкыр көн тәртибенә куелуын әйтте. Бу мәсьәлә буенча фикер алышуны төгәлләп: "Безне бюджет чараларының нәтиҗәле сарыф ителеше, спорт мәйданчыкларында ничә кеше шөгыльләнгәне, аларның бушка череп ятмавы кызыксындыра. Моңа игътибарны юнәлтегез", - дип белдерде комитет рәисе. 

Утырышыта депутатлар туроператор берләшмәләренең резерв фондына һәм тышкы туризм өлкәсендә туроператорларның шәхси җаваплылык фондларына кертемнәрен табышка салымнан азат итүне күздә тоткан федераль закон проектын хуплады. 

"Бу туроператорларның рискларын каплау өчен кертелә", - дип белдерде комитет рәисе Леонид Якунин. Аның сүзләренә караганда, страховка туристларның сәфәренә, дәвалауга чыгымнарын каплый алмагн очраклар да берничә тапкыр булган. 

Фондлар тышкы туризм өлкәсендә туроператор тарафыннан хезмәт күрсәтү килешүе буенча бурычлар үтәлмәү нәтиҗәсендә туган реаль зыянны каплау һәм туристларга ашыгыч ярдәм күрсәтү чы гымнарын фнанслау өчен каралган. Дәүләт Думасы тарафыннан РФ Салым кодексының 251 нче маддәсенең 2 нче пунктына һәм 270 нче маддәнең 48.15 пунктына үзгәрешләр кертелә калса, алар рәсми рәвештә басылганнан соң бер ай узгач кына һәм чираттагы салым чорының 1 нче числосыннан үз көченә керәчәк. 

● 3 мартта  Экология, табигатьтән файдалану, агросәнәгать һәм азык-төлек комитеты утырышында өч һәм аннан күбрәк баласы булган гаиләләрне бушлай җир биләмәләләре белән тәэмин итү буенча ТР Җир кодексы нигезләмәләренең гамәлгә ашырылуы мәсьәләсе күтәрелде. 

Утырышны шушы комитет рәисе Таһир Һадиев алып барды. Аның эшендә ТР Дәүләт Советы Рәисе урынбасары Татьяна Ларионова да катнашты. 

Таһир Һадиев кереш сүзендә соңгы елларда республикада демография үсешен билгеләп үтеп: "Безнең бурыч – күп балалы гаиләләргә ярдәм күрсәтү", – диде. Аның әйтүенчә, 2012 нче елда җир биләмәсенә хокукы булган 24 меңнән артык гаилә булса, былтыр аларның саны инде 39 меңгә җиткән. 

Көн тәртибендәге беренче мәсьәлә буенча ТР Җир һәм милек мөнәсәбәтләре министрының беренче урынбасары Сергей Демидов чыгыш ясады. Агымдагы елның февраленә булган мәгълүматлардан күренгәнчә, Татарстанда җир кишәрлекләренә хокукы булган күп балалы 39 мең 150 гаилә яши, аларның 34 мең 148е җир алу өчен учетка куелган. Гаиләләргә бирү өчен 28 мең 498 участок кадастр учетына кертелгән, 24 мең 362 җир биләмәсенә милек хокукы теркәлгән. Кайбер районнарда, күп балалы гаиләләр өчен җир эзләү белән бәйле рәвештә, җир бирү буенча эш вакытлыча туктатылып торган. 

Сергей Демидов әйтүенчә, кайбер гаиләләр шәһәр, район үзәгеннән ерак урнашкан, инфраструктурасы булмаган җирләрдән баш тарта, җир участокларының җитмәве дә зур проблема булып тора. Бу мәсьәләдә Әлмәт, Нурлат, Теләче, Азнакай, Әлки, Апас, Әтнә, Баулы, Буа, Чүпрәле, Яшел Үзән, Кайбыч, Кама Тамагы, Мамадыш, Менделеевск, Мөслим, Яңа Чишмә, Тәтеш, Чирмешән районнарында хәл мактанырлык түгел. Сергей Демидов тәкъдим ителгән җир участогыннан өч тапкыр баш тарткан гаиләләрнең учеттан төшерелүен дә искәртте. 

"Татарстан башкаласы Казанда һәм Яр Чаллыда җир участокларына кытлык аеруча зур, һәм күп балалы гаиләләргә бушлай җир бүлеп бирү мәсьәләсе кискен тора", - дип белдерде Сергей Демидов. Казанда 5200, Чаллыда 2200 дән артык җир кишәрлегенә кытлык бар. Аның әйтүенчә, Казанда күп балалы 9 мең 195 гаилә гомер кичерә, 7 мең 880 гаилә исемлекләргә кертелгән, 2 мең 647 җир биләмәсе бирелгән. Докладчы сүзләреннән аңлашылганча, проблеманы хәл итү максатларында, Биектау районы һәм Константиновка бистәсендәге берничә гектар җир кадастр учетына куелган. 

Яр Чаллыга килгәндә, анда барлыгы җир участокларына хокуклы 4 мең 895 гаилә теркәлгән, аларның 4 мең 575е исемлеккә кертелгән, 2 мең 325 җир биләмәсе бирелгән. Тагын 2,2 мең җир участогы җитми. Проблеманы хәл итү максатында, Тукай муниципаль районы тарафыннан Яр Чаллы шәһәренең муниципаль милкенә Сәмәкәй авылы янындагы 34 гектар җир һәм Калмаш авылы янында 30 гектар җир бирелгән. 

Кайбер депутатлар ни өчен күп балалы гаиләләрнең саны 39 меңнән артык булып, җиргә чиратта 34 меңе генә торуы белән кызыксынды. Сергей Демидов моны кайбер муниципаль районнарда шәхси җир биләмәсе болай да зур булган гаиләләрнең өстәмә җир алырга ашыкмавы, кемнәрнеңдер җир салымы түләргә теләмәве, ә кайберәүләрнең кирәкле документлары тапшырылып бетмәве белән аңлатты. 

ТР Дәүләт Советының Социаль сәясәт комитеты рәисе урынбаасры Татьяна Воропаева күп балалы гаиләләрне җир белән тәэмин итү программасы, бирелгән җирләрдә төзелеш эшләре контрольда тотыламы-юкмы икәнлеге белән кызыксынды. Утырышта, шулай ук, буш җирләргә кытлык проблемасын хәл итү юнәлешендә күп балалы гаиләләргә газ һәм асфальт кергән авылларда буш булган йорт урыннарын тәкъдим итү фикере дә яңгырады. 

Әлеге мәсьәлә буенча шулай ук Казан шәһәре Башкарма комитетының Җир һәм милек мөнәсәбәтләре комитеты рәисе Ренат Галәутдинов, Чаллы, Яшел Үзән, Биектау вәкилләре чыгыш ясады. 

Таһир Һадиев безнең бу мәсьәлә буенча Идел буе федераль округы төбәкләре арасында яхшы урында булуыбызны шәрехләп, бу юнәлештә барлык проблемаларны хәл итеп эшләү мәсьәләсенең әһәмиятле булуына, аның контрольда тотылырга тиешлегенә басым ясады. 

Комитет әгъзалары, шулай ук, утырышта "Җир асты байлыклары турында"гы ТР Законына үзгәрешләр кертү турында"гы, "Халыкны һәм территорияләрне гадәттән тыш хәлләрдән саклау турында"гы ТР Законына үзгәрешләр кертү турында" ТР Закон проектларын хуплады. Федераль законга тәңгәлләштерүгә юлланган бу закон проектлары чираттагы утырышның көн тәртибенә кертеләчәк.
● 3 мартта Икътисад, инвестицияләр һәм эшкуарлык комитеты һәм “РФ гражданнарын мөмкин булган һәм уңайлы торак һәм коммуналь хезмәтләр белән тәэмин итү” РФ дәүләт программасының гамәлгә ашырылуын контрольда тоту буенча ТР парламенты комиссиясенең уртак утырышы булды. Быел республиканың 847 торак йортына капиталь ремонт ясалачак, дип белдерделәр анда. Татарстан Республикасы территориясендә урнашкан күп фатирлы йортларда уртак милекне капиталь төзекләндерү төбәк программасы 2043 елга кадәр исәпләнгән һәм бу вакыт эчендә республиканың барлык торак йортларында да капиталь төзекләндерү уздыру ниятләнә. 

“Безнең төп максат — республикадагы торак йортларның барысына да һава температурасына бәйле рәвештә көйләнә торган җылылык җиһазлары урнаштыру. Бу эш капиталь төзекләндерү программасы нигезендә башкарылачак”, - диде ТР төзелеш, архитектура һәм торак-коммуналь хуҗалык министры урынбасары Алексей Фролов. 

Мисал буларак министр урынбасары Яр Чаллы шәһәрен китерде, чөнки бу калада торак йортлар һава торышына карап җылылыкны көйләү мөмкинлеге бирә торган җайланмалар белән 100 процент тәэмин ителгән. Шуңа бәйле рәвештә, узган ел җылылык энергиясенең 17 проценты янга калган. 

Авыл җирлекләрендә, энергияне сакчыл файдалану максатыннан, нәтиҗәле булмаган котельныйлар бетерелеп, торак йортлар шәхси җылыту системасына күчерелә. Әлеге проект 2014 елдан бирле гамәлгә ашырыла һәм шул вакыт эчендә 45 мең шундый җиһаз урнаштырылган. Шәхси җылыту системасы урнаштырылган фатир хуҗалары шулай ук җылылыкны үзләре көйләү һәм һәрвакыт җылы судан файдалану мөмкинлегенә ия, моңа кадәр әлеге фатирларда җылы су булмаган. 2016 елда шәхси җылыту системасына 1700 фатирны күчерү планлаштырыла, моның өчен 162,2 млн сум акча кирәк булачак. 

Электр энергиясен янга калдыру өчен республикада диодлы лапмочкалар файдалану кулай. Узган ел шундый лампочкалар һәм электр энергиясен исәпкә ала торган җайланмалар урнаштыру, 342 чакрым электр үткәргеч чыбыклары монтажлау өчен бюджеттан 225 млн сум күләмендә акча бүленгән. 2016 елда да финанслау кимемәячәк. 

Икътисад, инвестицияләр һәм эшкуарлык комитеты рәисе Рафис Борһанов: “Без торак-коммуналь хуҗалык өлкәсендә күп мәсьәләләрне хәл иттек. Моннан 20 ел элек булган хәлләрне искә төшерсәк, республика буенча гына түгел, Казанда гына да никадәрле эш башкарылды. Капиталь төзекләндерү мәсьәләсен күз уңыннан ычкындырырга, үзагымына җибәрергә ярамый. Соңрак бу дәүләткә дә, халык җилкәсенә дә авыр йөк булып ятарга мөмкин”, - дип нәтиҗә ясады. 

ТР Сәнәгать һәм сәүдә министрлыгының энергетика идарәсе җитәкчесе Гүзәл Садриева хәбәр иткәнчә, 2015 елда республиканың энергия җитештерә торган команияләре тарафыннан сәгатенә 30 млн гека калория җылылык энергиясе җитештерелгән. Электр энергиясенә килгәндә, 2015 елда сәгатенә 20 млрд кВт электр җитештерелгән. 2014 ел белән чагыштырганда, бу күрсәткеч 5,8 процентка кимрәк. Гүзәл Садриева сүзләренчә, республикада энергия җитештерә торган җиһазлар искергән, бу исә электр энергиясе һәм егәрлек базарында көндәшлеккә чыдамлылыкны киметә, дип ассызыклады ул. 

“Казан энергосервис үзәге” директоры Евгений Чекашов хәбәр иткәнчә, Казан шәһәрендә барлык бюджет оешмаларына энергияне исәпләү җиһазлары урнаштырылган. Моның ярдәмендә, 2010-2015 елларда 193 мең килокалория электр энергиясе экономияләнгән, шуңа бәйле рәвештә, 241,4 млн сум акча янга калган. Җылылык энергиясен сакчыл файдалану 2,035 млрд сумны “саклап” калган. 

“Безгә төрле финанслау чыганакларын эзләү мөһим, шул исәптән бюджеттан тыш, инвестицион һәм шәхси булганнарын да. Чишеләсе мәсьәләләр бик күп, әмма чишелгәч, аларның нәтиҗәләре ахырдан халык арасында уңай чагылыш таба”, - диде комитет җитәкчесе Рафис Борһанов. 

Бүгенге утырышта “Татарстан Республикасында сәнәгать сәясәте турында”гы закон проекты каралды. 

“Татарстанның төбәк тулаем продуктның 40 проценты сәнәгать өлкәсенә туры килә. Әлеге закон проекты Татарстан Республикасының сәнәгать өлкәсен җайга салу, сәнәгатьчелек эшчәнлегендә этәргеч бирү, бу өлкәнең максатлары һәм бурычларын билгеләү, сәнәгать сәясәтен гамәлгә ашыручыларны, дәүләт органнары һәм җирле үзидарә органнары вәкаләтләрен, төрлечә ярдәм күрсәтү ысулларын күрсәтүгә юнәлдерелгән”, - диде ТР Премьер-министры урынбасары - ТР сәнәгать һәм сәүдә министры Альберт Кәримов. 

Яңа закон проектында составында спирт булган һәм алкоголь продукциясе, тәмәке җитештерүчеләргә ярдәм күрсәтүгә кагылышлы пунктлар чагылыш тапмаган. 

Министр сүзләренчә, “Татарстан Республикасында сәнәгать сәясәте турында”гы закон проекты республикада сәнәгать сәясәтенә ярдәм итү өчен фонд оештыруны да күздә тота. Моннан тыш, закон проекты индустриаль парклар, сәнәгать кластерларына ярдәм итүгә юнәлдерелгән. 

Альберт Кәримов хәбәр иткәнчә, сәнәгатьне үстерү буенча дәүләт программасын эшләү буенча да эш алып барыла. Аны закон проектын кабул иткәннән соң караячаклар. Әлеге программада сәнәгать сәясәтенә бәйле чаралар тәфсилләбрәк күрсәтеләчәк. Программаның бер өлеше федераль бюджет хисабына финансланачак. 

“Бу проект республиканың сәнәгать сәясәте үсешен хокукый яктан ныгыту өчен база булып тора”, - диде закон проекты хакында Икътисад, инвестицияләр һәм эшкуарлык комитеты җитәкчесе Рафис Борһанов. 
● 4 март. 
ТР Дәүләт Советы бишенче чакырылыш депутатларының XVI утырышы 11 мартта сәгать 10.00 дә башланачак. Бу хакта ТР парламенты президиумы утырышында ТР закон чыгару органы Секретаре Лилия Маврина хәбәр итте. Аның сүзләренә караганда, көн тәртибенә 36 мәсьәлә чыгару ниятләнә. Аларның 13е — ТР закон проектлары, 18е — РФ закон проектлары һәм закон инициативалары. Татарстан закон проектларының 1 се II укылышта, 12 се исә I укылышта карау планлаштырыла. Алар арасында “Татарстан Республикасы дәүләт бүләкләре турында”гы Татарстан Республикасы законына үзгәрешләр кертү хакында” 183-5 нче номерлы закон проекты, “Янгын куркынычсызлыгы турында”гы Татарстан Республикасы законына үзгәрешләр кертү хакында” 208-5 нче номерлы закон проекты, “Татарстан Республикасында хокук бозуларны профилактикалау турында”гы Татарстан Республикасы законының 5 нче һәм 9 нчы маддәләренә үзгәрешләр кертү хакында” 209-5 нче номерлы закон проекты, “Татарстан Республикасы норматив хокукый актлары проектларының җайга салу йогынтысын бәяләүне уздыру һәм Татарстан Республикасы норматив хокукый актларына экспертиза ясау тәртибе турында”гы 204-5 нче номерлы закон проекты, “Татарстан Республикасы территориясендә автомобиль юллары һәм юл эшчәнлеге турында”гы Татарстан Республикасы законының 28 нче маддәсенә үзгәреш кертү хакында” 205-5 нче номерлы закон проекты, “Татарстан Республикасында гражданнарның эконом класслы торак сатып алуга хокукларын гамәлгә ашыру өлкәсендә аерым мәсьәләләрне җайга салу турында”гы Татарстан Республикасы законына үзгәрешләр кертү хакында” 206-5 нче номерлы закон проекты һ.б. мәсьәләләр бар. 

Моннан тыш, сессия барышында 2015 елда ТР Президенты каршындагы Эшкуарлар хокукларын яклау буенча вәкаләтле эшчәнлеге нәтиҗәләре турындагы доклад һәм 2015 елда ТРда Бала хокуклары буенча вәкаләтле эшчәнлеге һәм ТРда бала хокукларын һәм законлы мәнфәгатьләрен үтәү турындагы доклад тыңлау ниятләнә.
● 4 март

Хатын-кыз депутатларның “Мәрхәмәт-Милосердие” берләшмәсе быел Татарстанның Әтиләр советы һәм социаль учреждениеләрдәге Попечительләр советлары эшчәнлегенә яңа сулыш өрәчәк. Бүген бу хакта парламент бинасында узган матбугат конференциясендә ТР Дәүләт Советы Рәисе урынбасары, “Мәрхәмәт-Милосердие” берләшмәсе җитәкчесе Татьяна Ларионова җиткерде. 

Аның әйтүенчә, Татарстанда 2009 елда оештырылган Әтиләр советы нигездә Чаллы һәм Түбән Кама шәһәрләре җирлегендә генә эшли. Бүгенге көндә Советны Чаллыда яшәүче күпбалалы гаилә башлыгы, 2014 елда “Ел әтисе” Бөтенроссия премиясенә лаек булган Юрий Соленов җитәкли. “Кызганычка, статистика соңгы елларда корылган гаиләләрнең 40 проценты таркалып баруын күрсәтә. Гаилә кыйммәтләрен саклау, балаларга тәрбия бирүдә әтиләрнең роле зур. Көнүзәк социаль мәсьәләләрне чишкәндә “Мәрхәмәт-Милосердие” берләшмәсе дә әтиләр көченә таянырга тели. Без бу хакта Татарстан Президентына мөрәҗәгать иттек, аңарда да хуплау таптык. Март аенда республика күләмендә әтиләр конференциясе уздырылачак. Тиздән Әтиләр советы бөтен район һәм шәһәрләрне колачлап тулы көченә эшли башлар дип өметләнәбез”, – дип хәбәр итте Татьяна Ларионова журналистларга. 

Шулай ук быел “Мәрхәмәт-Милосердие” депутат хатын-кызлары социаль учреждениеләрдәге Попечительләр һәм Күзәтчелек советлары эшчәнлеген дә яңа дәрәҗәгә күтәрергә ниятли. “Без картлар йортларындагы Попечительләр советларыннан башларга булдык. “Мәрхәмәт-Милосердие” берләшмәсе вәкилләре инде дүрт картлар йортындагы вәзгыятьне тикшерде, 17 картлар йортының барысын да йөреп чыгачакбыз. Әйтергә кирәк, бүген 150 Бөек Ватан сугышы ветераны картлар йортында яши. Попечительләр советын бездә финанс ярдәмен күрсәтүчеләр итеп кабул итәргә күнегелгән, бу алай түгел, Советларның эшчәнлеген төрләндерү бурычы тора. Муниципаль берәмлекләр белән аңлашу бар, бергәләп без картлар йортларында яшәү шартларын яхшыртуга ирешергә тиеш”, – ди Татьяна Ларионова. 

Мәгълүм булганча, республика парламентындагы берләшмәгә унбиш депутат хатын-кыз керә. 2015 ел азагыннан Татарстан муниципаль шәһәр һәм районнарында да җирле депутат хатын-кызларның “Мәрхәмәт-Милосердие” берләшмәләре төзелде. 2016 елда башкарылачак уртак эш планы белән таныштырып, Татьяна Ларионова быел да “Мәрхәмәт-Милосердие” ятим балаларның торак-коммуналь хуҗалык өчен бурычларын бетерү һәм ятим балаларны торак белән тәэмин итү кебек аеруча авыр мәсьәләләрне күз уңында тотачагын ассызыклады. “Узган ел без торак-коммуналь хезмәтләр өчен бурычларны 16 миллион сумга киметә алдык. 22 районда бурычлар калмады, 12 районда чираттагы түләүләрне генә хәл итәргә кирәк. Вәзгыять Казан һәм Яшел Үзәндә катлаулы, республика буенча 52 миллион сум бурычның 30 миллионы – Казанга карый. Казан белән Яшел Үзән буенча аерым чаралар күрергә туры киләчәк. Иң мөһиме – бүген безнең ятим һәм караучысыз калган балаларның һәркайсы турында мәгълүматлар тупланды”, – ди “Мәрхәмәт-Милосердие” берләшмәсе рәисе. 

“Мәрхәмәт-Милосердие” 2016 елда бөтен министрлыклар, гаилә һәм балаларның иминлеген тәэмин итүче дәүләт органнары белән хезмәттәшлекне ныгытырга, халыкның социаль хәлен яхшырту өчен район һәм шәһәрләрнең сессияләрендә актив катнашырга һәм, катлаулы икътисади чорга карамастан, республикада хәйриячелек эшчәнлеген җәелдерүгә игътибарны арттырырга планлаштыра.
● 4 мартта Казанның С.Сәйдәшев исемендәге Зур Концертлар залында “Ел хатын-кызы. Ел ир-аты: хатын-кыз карашыннан” Республика конкурсына йомгак ясалды. 

Тантана Татарстан Президенты Рөстәм Миңнеханов ачты. Иң элек Татарстан Президенты барлык хатын-кызларга мөрәҗәгать итеп, 8 Март бәйрәме белән котлады һәм исәнлек-саулык теләде. "Без, мөгаен, хатын-кызның дәүләт, республика, һәр гаилә өчен әһәмиятен кайчак бәяләп тә бетермибездер. Хатын-кыз ул – гаилә нигезе, ә гаилә – дәүләт нигезе. Сез - аналар да, бизнес вәкилләре, җәмәгать эшлеклеләре дә. Сезнең алда баш иябез”, - дип билгеләп узды Рөстәм Миңнеханов һәм рәхмәтен җиткерде. Чыгышыннан соң, республика башлыгы “Хатын-кыз – ана” номинациясендә җиңүчеләрне һәм 200 меңенче кеше булып ана капиталына сертификат алган Оксана Пронягинаны бүләкләде. Әлеге номинациядә Азнакай муниципаль районыннан 12 бала анасы Фирдания Мөҗипова хөрмәтләнде. Аның 3 баласы үзенеке, 5се үги һәм тагын 4 бала тәрбиягә алынган. Бөгелмә муниципаль районыннан Софья Краснова (13 бала: 2се – үзенеке, 11е – асрамага алынган), Биектау муниципаль районыннан башлангыч сыйныфлар укытучысы Марина Ионова (5 бала: 2се – үзенеке, 3се – тәрбиягә алынган), шулай ук, “Хатын-кыз – ана” номинациясендә җиңүгә лаек булды. 

“Хатын-кыз – мәдәният һәм рухият”, “Хатын-кыз – галимә” номинацияләрендә җиңүчеләрне ТР Дәүләт Киңәшчесе Минтимер Шәймиев тәбрикләде. “Бер гасыр элек дөньяның хатын-кызлары үз хокуклары турында белдереп, ир-атлар белән тигезләште. Хокукларга ия булганнан алып, әле беркайчан да 8 Март хөрмәтенә 4 көн рәттән бәйрәм иткән юк иде. Алда нәрсә буласын фаразларга кыймыйм, - дип шаяртты ул. – Сезнең йөрәкләрнең җылысы, сезнең тәэсирегез белән Россия шартларында кыш та йомшарды. Әле бүген бирегә килгәч тә хатын-кызлар, кичә “Ак Барс”ның 8:0 исәбе белән җиңүе әллә ир-атлар казанышымы, ул хатын-кыз тырышлыгы бит, диләр. Ничек кенә булмасын, бу – сезнең җиңү”. 

Минтимер Шәймиев чыгышын тәмамлап: “Бәхет, шатлык, татулык, күңел тынычлыгы сезгә!” – дип җылы теләкләрен әйтте. 

“Хатын-кыз – мәдәният һәм рухият” номинациясендә Актаныш муниципаль районыннан “Камские зори” ансамбле җитәкчесе Лилия Фәтхуллина, Татарстанның халык артисткасы, опера җырчысы Альбина Шаһиморатова, Азнакай муниципаль районы “Маяк” газетасының баш мөхәррире Гөлгенә Кәримова, Баулы районы “Балалар сәнгать мәктәбе” директоры Зөлфия Таһирова, Әлмәт районы “Нефтьче” мәдәният сарае хормейстеры Галина Бибанина җиңүгә лаек булды. 

“Хатын-кыз – галимә” номинациясендә “ТатНИПИнефть” институты лабораториясе мөдире Гүзәл Петрова, КФУның Фундаменталь медицина һәм биология институтының кеше һәм хайваннар физиологиясе кафедрасы мөдире Гүзәл Ситдыйкова җиңүче дип табылды. 

“Өченче буын героинясы” номинациясендә җиңүчеләрне ТР Дәүләт Советы Рәисе Фәрит Мөхәммәтшин котлады. Ул залдагы барлык хатын-кызларга мөрәҗәгать итеп, аларны үзе, Дәүләт Советы исеменнән Халыкара хатын-кызлар бәйрәме белән тәбрикләде. “Кызганычка каршы, мондый бәйрәм елга бер генә үткәрелә. Без, ир-егетләр, сезгә көн саен бәйрәм ясыйбыз дибез, әмма, эш, көндәлек мәшәкатьләр белән килеп чыкмый, моның өчен гафу итегез”, - диде. 

Парламент башлыгы ярымшаяру белән билгеләп узганча, депутат хатын-кызлар хакимиятне көннән-көн үз кулына алырга омтыла. “Бездә хатын-кызлардан торган “Мәрхәмәт” депутатлар төркеме бар. Миңа алар белән эшләве шактый җиңел - алар сабыр, төпле фикерле булып, депутатлык эшчәнлегенә тотрыклылык китерә”, - дип белдерде Ф. Мөхәммәтшин. Ул үзе бүләкли торган номинациядәге хатын-кызларның үз җилкәләрендә күп кенә авырлыкларны күтәргән булуларын горурлык белән билгеләп узды һәм моның өчен рәхмәтен белдерде. Ф. Мөхәммәтшин номинация кысаларында бүләкләнгән Мәмдүдә ханым Бикбулатованың бүген республика прокуроры булып эшләүче улы Илдус Нәфыйковны бик акыллы, дөрес итеп тәрбияләвен билгеләп узды. Мәмдүдә Бикбулатова 1929 нчы елда туган, хезмәт ветераны, “Бөек Ватан сугышында фидакарь хезмәте өчен” медале белән бүләкләнгән, Татарстанның Мактау китабына кертелгән. Әлеге номинациядә шулай ук ТРның атказанган мәдәният хезмәткәре, “РИТЭК” ҖЧҖ социаль һәм мәдәни проектлар конкурсы җиңүчесе Мария Есипова (Чистай), ветераннар арасында үзешчән башкаручыларның республика конкурсында катнашкан пенсионер Рая Фәтхуллина (Арча районы), “Радиоприбор” ААҖ генераль директорының социаль мәсьәләләр һәм элемтәләр буенча ярдәмчесе Мәүсилә Яруллина бүләкләнде. 

“Хатын-кыз – лидер”, “Хатын-кыз – ел үрнәге” номинацияләрендә җиңүчеләрне ТР Дәүләт Советы Рәисе урынбасары Римма Ратникова котлады. Ул 18 ел элек шушы залда хатын-кызлар арасында тәүге конкурс уздырылганын билгеләп үтте. “18 ел эчендә күпме гаҗәеп матур, сокландыргыч, катлаулы, уңышлы язмышлар күз алдыннан узды. Татарстаныбызда күпме көчле ихтыярлы, алтын йөрәкле, алтын куллы, булдыклы, акыллы хатын-кызларыбыз бар!” – дип билгеләп үтте Р. Ратникова. “Хатын-кыз – лидер” номинациясендә “Генерирующая компания» ААҖ эшләре белән идарә башлыгы Гүзәлия Әхмәдиева, Казан хореография училищесы директоры Татьяна Шахнина, “Хатын-кыз – ел үрнәге” номинациясендә Югары Ослан картлар һәм инвалидлар йорт-интернаты директоры Элеонора Серебрякова, авыр менталь хилафлыклары булган балалар өчен Дәвалау педагогикасы үзәге башкарма директоры Ася Кислова, җәмәгать эшлееклесе, ТР Язучылар һәм Россия Язучылар берлекләре әгъзасы Альбина Әпсәләмова бүләкләнде. 

“Язмышым – һөнәрем” “Хатын-кыз – бизнес-леди” номинацияләрендә җиңүчеләрне ТР профсоюзлары федерациясе рәисе Татьяна Водопьянова бүләкләде. 

“Ир-ат – мәрхәмәтле йөрәк” номинациясендә җиңүгә ТРның “Отечество” берләшмәсе иҗтимагый оешмасы советы рәисе Александр Коноплев иреште. “Ир-ат – лидер” номинациясендә җиңүгә Саба районы “Әхмәтов” КФХ башлыгы Райнур Әхмәтов, Яңа Чишмә районы “Скоков” КФХ башлыгы Николай Скоков лаек булды.
● 11 мартта иртәнге сәгать унда бишенче чакырылыш Татарстан Республикасы Дәүләт Советыың уналтынчы утырышы үз эшен башлады. 

Президиум утырышының көн тәртибенә 36 мәсьәлә тәкъдим иткән иде. Аларның унөче — ТР закон проектлары, унсигезе — РФ закон проектлары һәм закон инициативалары. Татарстан закон проектларының берсе II укылышта, уникесе исә I укылышта карау планлаштырыла. Алар арасында “Татарстан Республикасы дәүләт бүләкләре турында”гы Татарстан Республикасы законына үзгәрешләр кертү хакында” 183-5 нче номерлы закон проекты, “Янгын куркынычсызлыгы турында”гы Татарстан Республикасы законына үзгәрешләр кертү хакында” 208-5 нче номерлы закон проекты, “Татарстан Республикасында хокук бозуларны профилактикалау турында”гы Татарстан Республикасы законының 5 нче һәм 9 нчы маддәләренә үзгәрешләр кертү хакында” 209-5 нче номерлы закон проекты, “Татарстан Республикасы норматив хокукый актлары проектларының җайга салу йогынтысын бәяләүне уздыру һәм Татарстан Республикасы норматив хокукый актларына экспертиза ясау тәртибе турында”гы 204-5 нче номерлы закон проекты, “Татарстан Республикасы территориясендә автомобиль юллары һәм юл эшчәнлеге турында”гы Татарстан Республикасы законының 28 нче маддәсенә үзгәреш кертү хакында” 205-5 нче номерлы закон проекты, “Татарстан Республикасында гражданнарның эконом класслы торак сатып алуга хокукларын гамәлгә ашыру өлкәсендә аерым мәсьәләләрне җайга салу турында”гы Татарстан Республикасы законына үзгәрешләр кертү хакында” 206-5 нче номерлы закон проекты һ.б. мәсьәләләр бар. 

Моннан тыш, сессия барышында 2015 елда ТР Президенты каршындагы Эшкуарлар хокукларын яклау буенча вәкаләтле эшчәнлеге нәтиҗәләре турындагы доклад һәм 2015 елда ТРда Бала хокуклары буенча вәкаләтле эшчәнлеге һәм ТРда бала хокукларын һәм законлы мәнфәгатьләрен үтәү турындагы доклад тыңлау ниятләнә. 

Көн тәртибен тикшерү барышында Законлылык һәм хокук тәртибе комитеты рәисе Шакир Яһүдин өстәмә мәсьәләләр кертергә тәкьдим итеп чыгыш ясады. 
● 15 мартта ТР Дәүләт Советы Рәис Фәрит Мөхәммәтшин РФ ФҖ Федерация Советы делегациясенең Малайзиягә рәсми сәфәре кысаларында ФС Рәисе Валантина Матвиенко белән Малайзия парламенты сенаты рәисе Абу Захар Уджанг һәм Малайзия вәкилләре палатасы спикеры Пандикар Амин Мулиа белән очрашуда катнашты. Анда катнашучылар Россия-Малайзия хезмәттәшлеге һәм парламентара элемтәләрне киңәйтү перспективалары буенча фикер алышты. 

Валентина Матвиенко әйтүенчә, Россия һәм Малайзия позицияләре күп кенә дөньякүләм мәсьәләләр буенча охшаш, бу БМОда һәм башка халыкара структураларда хезмәттәшлекне тирәнәйтү мөмкинлекләрен ача. Федерация Советы Рәисе Малайзиянең уйланылган һәм конструктив мөстәкыйль тышкы сәясәтен билгеләп үтте. ФС спикеры Россия һәм Малайзия парламентларының югары палаталарының үзара элемтә турындагы килешү имзаларга кирәклеге турында белдерде. 

Соңрак Матвиенко Малайзия вәкилләре палатасы спикеры белән очрашу үткәрде. Ул Көньяк-Көнчыгыш Азия дәүләтләре ассоциациясе, Азия-Тын океан парламент форумы, Көнчыгыш Азия саммиты кысаларында, шулай ук БДБ Парламентара ансамблеясы мәйданчыгында Россия һәм Малайзия парламентарийларының актив элемтәсен билгеләп үтте. 

Фәрит Мөхәммәтшин Татарстан белән Малайзия арасында сәүдә күләмен арттыру мәсьәләсендә чыгыш ясады һәм Малайзия студентлары өчен төбәк вузларында югары белем алу буенча зур мөмкинлекләр турында сөйләде. 

Федерация Советы Рәисе урынбасары, Федерация Советының Азия һәм Африка дәүләтләре парламентлары белән хезмәттәшлек төркеме әгъзасы Ильяс Умаханов Малайзия вәкилләре палатасы әгъзаларын быел майда Россия һәм Ислам хезмәттәшлеге оешмасы (ИХО) илләренең KazanSummit-2016 VIII халыкара икътисади саммитында катнашырга чакырды. Саммит Россия белән ИХО дәүләтләре арасындагы икътисади элемтәгә багышлана. Казанда узачак форумда финанс өлкәдә Малайзия тәҗрибәсен куллану белән бәйле мәсьәләләр буенча фикер алышачаклар, дип билгеләп үтте ул. 

16 мартта ФС рәсми делегациясе Сингапурга оча, анда Сингапур Республикасы парламенты спикеры Хәлим Якоб, Сингапур Республикасы Президенты Тони Таном Кен Ям һәм Сингапур Республикасы Премьер-министры Ли Сянь Лун белән очрашу каралган.  

●  15 мартта ТР Дәүләт Советы Рәисе урынбасары Римма Ратникова бүген Молдова Республикасының Гагаузия автоном-территориаль берәмлеге башлыгы урынбасары Олеся Танасогло җитәкчелегендәге делегация әгъзалары белән очрашты. Сәфәр республикада 15-17 мартта узачак Гагауз мәдәнияте көннәре кысаларында узды. 

Очрашуда ТР Дәүләт Советының закон һәм хокук тәртибе комитеты рәисе урынбасары Рафил Нугуманов, Гагаузия Халык җыены депутаты Роман Тютин, Гагаузия Баш мәдәният һәм туризм идарәсе башлыгы Василиса Петрович, Гагаузия Чадыр-Лунга районы рәисе Валентин Кара һәм Чадыр-Лунга шәһәре мэры Анатолий Топал катнашты. 

Кунаклар Парламент үзәген карады, ТР парламентаризмы музеенда булдылар, Дәүләт Советы эшчәнлеге белән таныштылар. 

 “Безнең халыкларның уртаклыклары күп, - дип ассызыклады Римма Ратникова очрашуны ачып, - бер үк вакытта диярлек якынча шул ук милли үзаңны күтәрү, традицияләрне, телне һәм мәдәниятне саклау буенча тарихи юл үттек. Татарстан белән Гагаузиянең бу юлны тыныч узуы мөһим”. 

Римма Ратникова делегация әгъзаларына ТР Дәүләт Советы Рәисе Фәрит Мөхәммәтшинның җылы сәламләү сүзләрен җиткерде, хәзер ул Малайзиядә рәсми сәфәрдә белән. Ул кунакларны Татарстан һәм гамәлдәге дәүләт программалары белән таныштырды. 

Гагаузия җитәкчеләрен бигрәк тә туган телне саклау һәм үстерү мәсьәләсе кызыксындырды. Бу мәсьәләдә Татарстан тәҗрибәсе турында Мәгариф, мәдәният, фән һәм милли мәсьәләләр комитеты рәисе Разил Вәлиев бәян итте. “Телләр турындагы закон Татарстан Республикасында беренче законнарның берсе, - дип ассызыклады ул. - Бу әлеге проблемага безнең мөнәсәбәтнең мөһим булуы турында сөйли”. Разил Вәлиев билгеләп үткәнчә, бүген республика мәктәпләрендә ике дәүләт теле дә тигез күләмдә укытыла. Татарстанда дәүләт теле буларак, рус һәм татар телләреннән тыш, республикада яшәүче барлык халыклар телләренә дә зур игътибар бирелә. 

“Гагаузиядә өч дәүләт теле: рус, гагауз һәм молдова, - дип билгеләп үтте Гагаузия Башлыгы урынбасары Олеся Танасогло. - Әмма законнар рус телендә генә кабул ителә. Үзебезгә кайту белән туган телдә эш алып баруны кертербез”. 

Гагаузия делегатлары мәгариф, сәламәтлек саклау һәм социаль сәясәт мәсьәләләрен дә игътибар үзәгенә алды. Социаль сәясәт комитет рәисе Светлана Захарова Татарстанда ФАПлар, авыл клублары, тәрбиягә алучы гаиләләр институтын үстерү буенча Президент программаларын тормышка ашыру турында сөйләде. Ул билгеләп узганча, партпроектлар кысаларында күп кенә мәсьәләләр буенча республика җитәкчелегенә “Бердәм Россия” партиясе тарафдарлары да кушыла. Сәламәтлек саклау өлкәсен киң күләмле модернизацияләү эре дәвалау учреждениеләрен ремонтлау һәм җиһазлау мөмкинлеге бирде, чиратта – беренчел звено. 

“Барыннан да элек, безгә халыкның үз сәламәтлегенә мөнәсәбәтен үзгәртү зарур, - дип ассызыклады Светлана Захарова. 

Очрашуда катнашучылар башка мәсьәләләр буенча да фикер алыштылар, шулай ук бүгенге визит Гагаузия белән Татарстан мөнәсәбәтләрне ныгытачак, дип ассызыкладылар.
● 16 мартта Казанның Икътисад, идарә һәм хокук институтында Татарстан Республикасы Президенты Рөстәм Миңнеханов катнашында ТР Иҗтимагый палатасының 10 еллыгына багышланган фәнни-гамәли конференция узды. “ТРда гражданлык җәмгыяте формалашуы” темасына бу чарада, шулай ук, ТР Дәүләт Советы Рәисе урынбасары Римма Ратникова, ТР Премьер-министры урынбасары Васыйл Шәйхразиев, РФ Иҗтимагый палатасының милләтара һәм динара мөнәсәбәтләрне җайга салу буенча комиссия рәисе Иосиф Дискин һәм башкалар катнашты. 

Төп доклад белән ТР Иҗтимагый палатасы рәисе Анатолий Фомин чыгыш ясады. 

Римма Ратникова соңгы елларда татарстанлыларның гражданлык активлыгы җанлануын билгеләп узды. “Җәмәгатьчелек ихтыяҗларын консолидацияләргә мөмкинлек бирә торган бәйләүче звено сыйфатында булу, җәмәгатьчелек инициативаларына ярдәм итү кебек бурычларын Иҗтимагый палата уңышлы хәл итеп килә”, - дип белдерде ул. 

Дәүләт Советы Рәисе урынбасары ассызыклаганча, аеруча соңгы ун елда татарстанлыларның гражданлык активлыгы күпкә конструктив, файдалы. “Без хәйрия эшчәнлегенең, волонтерлыкның, үз иреге белән эшләүчеләрнең, куәтле патриотик хәрәкәтнең күп кенә мисалларын беләбез. Бу шул исәптән Иҗтимагый палата казанышы да”, - диде ул. 

Римма Ратникова билгеләп үткәнчә, республикада барлык органнар җәмәгатьчелек белән тыгыз элемтәдә тора. “Җәмгыятьнең барлык катламнары, халыкның барлык категорияләре белән төрле формаларда үзара багланышлар, элемтәләр урнаштырыла – халыкны кабул итү, “Халык контроле” системасы, электрон почта һәм башкалар. Хәтта дөньяның төрле почмагында яшәүче татарлар да Татарстан Президентына Интернет челтәрендә кабул итү аша мөрәҗәгать итә ала”, - дип билгеләп узды ул. 

Римма Ратникова “РФ субъектлары иҗтимагый палаталарын оештыру һәм аларның эшчәнлегенең гомуми принциплары турында” закон проектына тукталып, хәзерге вакытта аның РФ ФҖ Дәүләт Думасында каралуын шәрехләде. Проект законы нигезендә, төбәкләрдә Иҗтимагый палата эшчәнлегенең бердәм хокукый, икътисади нигезләрен билгеләү күздә тотыла. “Россиядә субъектлар бертөрле булмавын исәпкә алып, гомуми принциплар, әлбәттә, кирәк. Тик Татарстан депутатларының бу закон проектына карата сораулары бар. Ун ел эчендә Россия төбәкләрендә Иҗтимагый палата эшчәнлегенең билгеле бер тәҗрибәсе барлыкка килде. Безнең дә бу эшчәнлекне закон нигезендә җайга салуның нәтиҗәле тәҗрибәсе бар. Федераль закон моны исәпкә алырга тиеш. Без Дәүләт Думасына үз тәкъдимнәребезне әзерлибез”, - дип хәбәр итте Р. Ратникова. 

Кырым Иҗтимагый палатасының хакимият, җирле үзидарә органнары белән элемтәләр һәм мәгълүмати сәясәт буенча комиссия рәисе Николай Съедин Татарстаннан һәрвакыт ярдәм тоелуын билгеләп узды. Аның сүзләренә караганда, 1990 нчы елларда, Кырымның җитди икътисади проблемалары булган вакытта, беренче булып Татарстан ярдәм күрсәткән. Соңгы ике елда да Россия Президенты һәм Хөкүмәте, төбәкләр ярдәме белән Кырымда шактый әйберләр эшләнгән. “Без бер гаиләдән – Советлар Союзыннан чыккан. Дус яшәдек, гаилә таркалгач та, без барыбер бергә булдык. Без һәрвакыт Татарстанның ярдәмен, дусларча җилкәсен тойдык”, - диде ул. 

Николай Съедин фикеренчә, Татарстаннан үзеңнең тарихи үткәнеңә карашка, кешеләр арасында үзара мөнәсәбәтләргә өйрәнергә кирәк. Аның әйтүенчә, Кырымда Татарстандагы вакыйгалар артыннан дикъкать белән күзәтәләр. “Без сезнең уңышларыгызга сөенәбез. Биредә кыска вакыт эчендә күргәннәребез дә сокландыра. Сезнең кунакчыллыгыгыз да шаккатыра, республикада булган һәркем моны билгеләп үтә”, - дип белдерде Николай Съедин. 

ТР Президенты Рөстәм Миңнеханов та Иҗтимагый палата эшчәнлегенә бәя биреп, үз фикерләрен, күрсәтмәләрен җиткерде. 

● 22 мартта ТР Дәүләт Советы Рәисе Фәрит Мөхәммәтшин Европа Советы Җирле һәм төбәк хакимиятләре конгрессының актуаль мәсьәләләр комитеты утырышын уздырды. Чара барышында ул Европадан килгән хезмәттәшләренә Брюссель аэропортында булган теракт хакында мәгълүмат биреп, һәлак булучыларны бер минутлык тынлык белән искә алырга чакырды. 

Шуннан соң комитет әгъзалары радикальләштерүгә каршы көрәш стратегиясе хакында фикер алышты. Чыгыш ясаучылар җәмгыятьтә радикальләштерү процессын өйрәнү буенча Конгрессның зур тәҗрибәсе булуын билгеләп үтте. Аны җирле һәм төбәк дәрәҗәсендә профилактикалау Европа өчен хәзер аеруча актуаль. Бигрәк тә Якын Көнчыгыш һәм Африка илләреннән качаклар агымы артканда. 

Европа Советы Җирле һәм төбәк хакимиятләре конгрессы һәм парламентарийларның бу мәсьәләгә карата фикерләре уртак. Кисәтү чараларын — милләтара мөнәсәбәтләр өлкәсендә өзлекле сәясәт, экстримизмны профилактикалауны финанслау — дәүләткә, милләтара нигездә килеп туган низагларның нәтиҗәләрен бетерүгә караганда, арзангарак төшә. 2015 елда Конгресс тарафыннан 384 нче резолюция кабул ителде. Анда радикальләштерүнең сәбәбе — мигрантларның Европа җәмгыятендә тиешенчә интеграцияләнмәве, төрле сәяси җәмгыятьләр, шулай ук, экстремистик оешмаларның челтәре үсеш алуына басым ясала. 

Комитет әгъзалары халыкара террорчылыкка каршы торуны арттырырга һәм бу мәсьәлә буенча халыкара эшчәнлекне үстерергә дигән фикерләрен әйтте.

“Конгрессның гадәт буенча уздырыла торган утырышы кысаларында, халыкара террорчылыкка каршы бергәләп көрәшергә кирәклеге темасы аеруча да кискенләште. Актуаль мәсьәләләр һәм идарә комитеты тарафыннан эшләнелгән радикальләштерүгә каршы стратегия террорчылыкка каршы көрәшне берләштерүгә юнәлдерелгән. Әлеге мәсьәләне Конгресста катнашучы 46 ил вәкиле дә аңлый. Бу хакта бүген Конгресс президенты Жан Клод Фрекон да пленар утырыш ачылганда әйтте”, - дип белдерде Фәрит Мөхәммәтшин. 

ТР Дәүләт Советы Рәисе Конгрессның пленар утырышында радикальләштерүгә каршы Стратегия буенча фикер алышуда катнашачагын хәбәр итте. Фәрит Мөхәммәтшин Россия һәм Татарстанның радикаль омтылышларга һәм экстримизмга каршы көрәш тәҗрибәсен Европадан булган хезмәттәшләре белән уртаклашу өчен барлык мөкинлекләрне дә файдаланачагын ассызыклады. Ул дәүләтнеке булмаган оешмаларның, мисал өчен, Татарстан халыклары ассамблеясының милли сәясәттә ролен билгеләп үтте. Әлеге оешма 80гә якын милли-мәдәни автономияләрне берләштерә һәм үзенчәлекле этномәдәни үзәк булып тора. 

Моннан тыш, комитет утырышында хатын-кызның җирле һәм төбәк дәрәҗәсендә иҗтимагый һәм сәяси тормышта роле хакында доклад тыңланылды. Уртача алганда, дөньяда дәүләт органнарында 21 процент хатын-кыз хезмәт куя. Аларның күпчелеге Европаның төньягында теркәлгән — 40 процент чамасы. Бу темага төп доклад белән Швеция вәкиле Ингер Линге чыгыш ясады. Анда ул хатын-кызларның хакимият органнарында аз санда эшләвен, шул ук вакытта, аларның сәяси тормышта дөньякүләм үсешкә уңай йогынты ясаувын билгеләп үтте. 

Фикер алышу барышында актуаль мәсьәләләр комитеты әгъзасы, Россия Федерациясе Федерация Советының фән, мәгариф, мәдәният һәм мәгълүмати сәясәт буенча комитеты җитәкчесе Зинаида Драгункина да үз фикерен җиткерде. Ул хәйриячелек һәм мецинатлык кебек социаль әһәмияткә ия булган эшчәнлектә хатын-кызларның мөһим роль уйнавын ассызыклады. Парламент вәкиле хезмәттәшләренә Россиядә хатын-кызлар мәнфәгатьләрен яклый торган Илкүләм Стратегия эшләнелүе хакында хәбәр итте һәм бу Стратегиянең РФ Президенты Владимир Путин тарафыннан яклау табуын да белдерде. 

Утырышта Европа Советының Җирле һәм төбәкл хакимиятләре конгрессы Генераль секретаре Андреас Кифер да катнашты. Ул Россия делегациясенең Европа Советында 20 ел әгъза булу дәверендә Конгресс эшчәнлегенә зур өлеш кертүен билгеләп үтте. 

23 мартта Фәрит Мөхәммәтшин Европа Советы Җирле һәм төбәк хакимиятләре конгрессының Төбәкләр палатасы утырышында катнашачак.
● 23 мартта ТР Дәүләт Советы Рәисе, Европа Советы Җирле һәм төбәк хакимиятләре конгрессының актуаль мәсьәләләр комитеты җитәкчесе Фәрит Мөхәммәтшин конгрессның Төбәкләр палатасы утырышында катнашты. Анда ул Татарстанның федераль үзәк белән килешеп эшләү тәҗрибәсен уртаклашты. 

Брюссельдә булган теракт очраклары Конгрессның ХХХ утырышында катнашучыларның эмоциональ кичерешләренә дә тәэсир ясый. Һәлак булучыларны искә алу, Бельгиядә илкүләм матәм игълан итү сәбәпле, Европа Сарае каршында әлеге ил флагы төшерелгән иде. 

Төбәкләр палатасы утырышында “Үзгәрүчән Европада автономияләр һәм чикләр” темасына доклад тыңланылды. Ул Европа Советы дәүләтләрендә төбәкләр һәм үзәкнең норматив-хокукый мөнәсәбәтләрен булдыру тәҗрибәсенә багышланган иде. Докладта бу өлкәдә төрле илләрнең тәҗрибәсенә чагыштырма бәя бирелеп, төбәк демократиясенә киңәш ителгән стандартлар белән чагыштырылды. 

Докладтан соң Фәрит Мөхәммәтшин Татарстан Республикасының мөстәкыйльлек һәм милли бердәйлекне ныгыту тәҗрибәсен уртаклашты. “Килешү тәҗрибәсен ныгыту өлкәсендә Татарстан Россиядә беренчеләрдән булды. Республиканың яңа тарихына күз салсак, сайланган юлның дөрес икәненә ышанып әйтергә була”, - диде ТР парламенты җитәкчесе. 

Ул республикада 1990 нчы еллар башында гражданнар җәмгыятенең ныклы нигезе салынуын, анда кеше хокуклары һәм җәмгыять килешүенең төп кыйммәтләр булуын билгеләп үтте. 

“Бүген Татарстан Республикасы Россия Федерациясендә иң тотрыклы төбәкләрдән санала һәм аның икътисади күәте ныклы адымнар белән үсә. Татарстан тәҗрибәсе күрсәткәнчә, бары сөйләшүләр өстәле артында һәм гамәлдәге законнарга таянып кына әлеге мәсьәләләрне чишәргә мөмкин һәм кирәк”, - дип ассызыклады Фәрит Мөхәммәтшин. 

Доклад нәтиҗәләре буенча Резолюция кабул ителде. Анда югары хокук, дәүләтләрнең милли суверенитеты һәм яхшы күршелегенә хөрмәт принципларының төп булуын, аларның 1945 елдан алып Европа халыкара хезмәттәшлегенең асылын тәшкил итүенә басым ясалган иде. Бу принциплар Европа Советы әгъзалары булган дәүләтләрнең чикләрен һәм автономия статусларын үзгәртүдә төп шарт булып санала. 

● 24 мартта республика парламенты җитәкчесе урынбасары Юрий Камалтынов, Татарстан халкы “Бердәм Россия” Бөтенроссия сәяси партиясенең РФ Дәүләт Думасы VII чакырылыш депутатларын алдан сайлап карау-праймеризда катнашу мөмкинлегенә ия булачак, дип хәбәр итте. 
Әлеге процесста катнашу өчен кандидатлар 10 апрельгә кадәр документларын оештыру комитетына тапшырып, теркәлү узарга тиеш. Теркәлү узганнан соң, кандидат агитация эшләре башлый һәм аларны 21 майга кадәр дәвам иттерә ала. 22 май — бердәм праймериз көнне бу эш тыела. Моннан тыш, кандидатларның, ким дигәндә, 2 тапкыр дебатларда катнашуы шарт. 

Алдан сайлап карау нәтиҗәләре буенча, сәяси партия кандидатларының рейтингы билгеләнәчәк һәм аның нигезендә РФ Дәүләт Думасына тәкъдим ителәчәк депутатлыкка кандидатлар исемлеге төзеләчәк. Юрий Камалтынов хәбәр иткәнчә, әлегә праймеризда катнашырга теләүчеләрдән 42 гариза килеп ирешкән, шуларның 37 се теркәлү узган. 

16 марттан кандидатларның сайлаучылары белән очрашулары инде башланган һәм анда 1,5 мең кеше катнашырга өлгергән. 2 апрельдән исә дебатлар башланачак һәм аларның трансляциясен www.pg.er.ru сайтында карарга мөмкин булачак. Дебатларның графигын төбәк оештыру комитеты 25 мартка кадәр расларга ниятли. 

“Моңа кадәр без партия эчендә праймериз уздыра идек. Хәзер исә Дәүләт Думасына депутатларны шулай алдан сайлап карау процессында илнең барлык гражданнары да катнаша алачак. Элек без кемнең тавыш бирәчәген белә идек: болар — партия вәкилләре һәм партия белән хезмәттәшлек итүчеләр. 22 майда узачак праймеризда исә партия вәкилләре яки аның яклылар гына түгел, хәтта башка партия вәкилләре дә катнашырга мөмкин”, - диде Ю. Камалтынов журналистлар белән очрашу барышында. 

Ул шулай ук Татарстанда төбәк санау комиссиясе һәм 560 санау участогы формалаштырылуын да билгеләп үтте. Аларда барлыгы 2360 кеше эшләячәк.
● 24 мартта р Чаллы шәһәрендә ГТО фестивалена старт бирелде, аның ачылышында Татарстан Республикасы Дәүләт Советы депутатлары Ольга Павлова һәм Елена Кузьмичева катнаштылар. Фестиваль «Дельфин» спорт комплексында уза, ул 26 мартка кадәр дәвам итә. 

Ярышларда Татарстанның барлык районнарыннан килгән 48 команда катнаша, 11 сыйныфта укучы 480 укучы. Һәр командада биш егет һәм биш кыз. Фестиваль программасына ату, йөзү, йөгерү кебек спорт ярышлары кертелгән. 

Ярышлар нәтиҗәләре буенча иң яхшы өч команда һәм шәхси зачет призерлары билгеләнәчәк. Нормативларны “алтын”га тапшыру чыгарылыш сыйныф укучыларына Россиянең һәм Татрастанның югары уку йортларына кергәндә өстенлекләр бирә, аларга 1 дән башлап 10 баллга кадәр өстәлә. 

Яр Чаллыга эшлекле сәфәр барышында парламентарийлар физкультура, спорт һәм яшьләр мәсьәләләре буенча гражданнарны кабул иттеләр. Депутатларга алты кеше мәрәҗәгать итте. Аларны нигездә автошәһәр предприятиеләрендә яшьләр спартакиадаларын уздыру, кышын шөгыльләнү өчен ябык спорт мәйданы булдыру мәсьәләләре кызыксындырды. 

Яшьләр спартакиадаларын уздыру мәсьәләсендә депутатлар бүгенге көндә эшләп килүче дәүләт программалы кысаларында булышыру мөмкинлеген караячаклар. Ябык спорт мәйданына кагылышлы сорауны Ольга Павлова шәхсән игътибарга алып тиз арада хәл итәргә вәгъдә итте. 

Мөрәҗәгатьләрнең бер өлеше ишле гаиләләрдән булган балаларга спорт ярышларында катнашу өчен ташламалар бирү, башка социаль проектларны тормышка ашыру хакында иде. 

● 29 мартта РФ ФҖ Дәүләт Думасында "Зур күләмле дөньякүләм спорт ярышларын үткәрүне законнар белән тәэмин итү. Тәҗрибә һәм перспективалар" дигән темага түгәрәк өстәл утырышы үтте. Чарада ТР Дәүләт Советы депутаты Ольга Павлова катнашты. Ул Татарстанның дөнья дәрәҗәсендәге спорт чаралары үткәрүдәге тәҗрибәсе турында сөйләде, аерым алганда, Казанда 2013 елда булган 27 Бөтендөнья җәйге универсиада һәм 2015 елда спортның су төрләре буенча 16нчы Дөнья чемпионатын норматив-хокукый тәэмин ителеш мәсьәләләренә кагылды. 

"Теләсә нинди зур күләмле спорт чарасын үткәрү күп санлы хокукый характердагы мәсьәләләрне хәл итүне сорый, - дип ассызыклады Ольга Павлова үзенең чыгышында. Россия Федерациясендә физик культура һәм спорт өлкәсендә ышанычлы хокукый база бар. Озак вакытка исәпләнгән дәүләт программалары халыкның бөтен катламы арасында спортчан яшәү рәвешен актив кертү мөмкинлеген бирә". 

Ольга Павлова билгеләп үткәнчә, Казанда үткән Универсиада зур күләмле халыкара спорт вакыйгасы булды, анда дөньяның 160 иленнән 12 меңгә якын кеше катнашты. "Андый күләмле спорт чарасына әзерлек спортка кагылышлы хокукый базаны камилләштерү мәсьәләләренә янә әйләнеп кайтуны таләп итте, - диде ул. Бу, иң беренче чиратта, - чараның куркынычсызлыгын комплекслы тәэмин итү мәсьәләләре. Моннан тыш, без волонтерлар җәлеп итү тәҗрибәсен кайтардык, бу да закон белән беркетүне таләп итте. Шулай ук халыкара спорт вакыйгасында катнашучыларның визасыз керүен тәэмин итү буенча уникаль тәҗрибә кулланылды, ул соңрак Сочидагы Олимпия уеннары һәм башка халыкара спорт вакыйгаларында да кулланылды. Закон дәрәҗәсендә махсус таможня процедуралары файдаланылды". 

Хокукый төсмердәге иң әһәмиятле мәсьәлә сыйфатында Ольга Павлова спорт чараларының рәсми символикасын санкциясез күчерү һәм урнаштырулардан саклау проблемасын атады. "Иганәчеләр өчен кызыклы һәм җәлеп итүчән бренд эшләү генә җитми - аны хокукый яклауның тиешле дәрәҗәсен дә тәэмин итү зарур", - дип ассызыклады Татарстан Дәүләт Советы депутаты. 

"Спорт ярышларының парнерлары һәм иганәчеләренә эксклюзив хокук тәкъдим итү маркетинг һәм хокукый киңлектә кискен мәсьәлә санала һәм закон белән анык җайга салуны таләп итә", - диде депутат.
● 30 мартта Дәүләт Советының кече залында Туфан Миңнуллин исемендәге III республикакүләм конференциянең “Журналистика. Кызыл тышлы дәфтәр” секциясе утырышы узды. Әлеге секциягә тәкъдим ителгән журналистик язмалар тематикасы - “Кеше белән язылмаган кануннар идарә итәргә тиеш, аның эчке дөньясы, аның рухы!.. Җәмәгать, бу мәсьәләгә болай гына карарга ярамый...” (Т.Миңнуллин). 

Укучыларның иҗади эшләренә Казан федераль университетының Социаль-фәлсәфи фәннәр һәм гаммәви коммуникация институтының гаммәви коммуникация бүлеге һәм татар журналистикасы кафедрасы мөдире, филология фәннәре докторы, профессор Васил Гарифуллин, журналист, Бөтендөнья татар конгрессы сайты мөхәррир-модераторы Әлфия Юнысова-Миңнуллина, ТР Журналистлар берлеге әгъзасы, "Сөембикә" журналының әдәби мөхәррире Эльмира Закирова, "Шәһри Казан" газетасы журналисты Линар Закиров бәя биргән. 

Секция утырышында катнашучы ТР Дәүләт Советының мәгариф, мәдәният, фән һәм милли мәсьәләләр комитеты рәисе Разил Вәлиев сүзен Туфан ага Миңнуллин хакындагы истәлекләреннән башлады. "Туфан ага студентларны, укучылары, авыл кешеләрен бик ярата иде. Аның атаклы сүзләре бик күп, аларны да укыгансыздыр. Туфан Миңнуллин фикеренчә, 12-15 яшьтә бала шигырь, хикәя, әкият язып карамый икән, димәк, ул баланы табибка күрсәтергә кирәк. Сезнең берегез дә табибка күрсәтерлек кешеләр түгел, чөнки сезнең тәнегез генә түгел, рухыгыз да сәламәт, - диде ул укучы яшьләргә мөрәҗәгать итеп. - Иҗат ул кешегә канат куя. Минемчә, дөньяда сәләтсез бала юк". 

Шагыйрь һәм депутат үзенең Туфан Миңнуллин белән бик якын һәм җылы мөнәсәбәтләрдә булганлыгын билгеләп үтте. "Туфан ага коеп куйган язучы гына түгел, ул билгеле, бик оста сәясәтче иде. Тормышны, халыкка нәрсә кирәк булуын яхшы белде. Тик белү генә аз, андый белүчелр шактый, ә ул исә бу мәсьәләләрне җитәкчеләргә җиткерү сәләтенә дә ия булды, - дип ассызыклады Разил Вәлиев. - Мондый конференцияләр уздыру Туфан аганың рухын шатландырыр, безнең әдәбиятыбыз үсешенә нигез булыр дип уйлыйм." 

Жюри рәисе Васил Гарифуллин сүзләренчә, журналистикага багышланган секция быел киңрәк кысаларда узган. Алдагы елларда бу юнәлештәге эшләр Туфан Миңнуллинның журналистик әсәрләрен, публицистикасын өйрәнүгә багышланган булса, быел исә катнашучылардан журналистик язмалар таләп ителгән. Алар төрле жанрларда язылган, тематикасы да бик киң, диде жюри рәисе. "Алар милләт темасын да, мәдәният темасын да, тарихыбыз, гореф-гадәтләр, кешеләрнең үзара мөнәсәбәтләре, кешеләр язмышлары - болар бөтенесе дә балалар язмаларында чагылыш тапкан. Шуңа бәйле рәвештә, жанрлар ягы да бик киң иде. Күпчелек язмаларны бүген үк аудиториягә тәкъдим итәргә була. Быелгы конференциянең үзенчәлеге һәм үсеше дә шунда дип уйлыйм", - диде галим. 

Утырышка 30 лап укучы чакырылган. Алар секция эшендә катнашучыларны үзләренең иҗади эшләре белән кыскача таныштырды. Мисал өчен, Яр Чаллы шәһәренең 17 нче урта гомуми белем бирү мәктәбеннән килгән Алия Ильясова "туган телеңне белмичә яшәп буламы" дигән сорауга җавап эзләгән. Тукай районы Түбән Суыксу гомуми урта белем бирү мәктәбеннән Алмаз Әхмәтҗанов тормыш сынауларына бирешмичә, ныклы рухлы булып кала алган кешеләрне язмасының геройлары итеп алган. Казан шәһәре Совет районы 11 нче татар гимназиясе укучысы Азат Мөхәммәтшин язмасында экология темасын яктырткан һәм язмасын "Яшел почмак яшьле почмакка әйләнмәсен!" дип атаган. Автор язмада Дәрвишләр бистәсе тирәсендә булган елга-күлләрнең, урманнарның экологик хәле турында язган, аларның кешеләр тарафыннан пычратылуына игътибарны юнәлткән. Тукай районы Яңа бистәсе урта мәктәбе укучысы Айгөл Нуретдинова Яр Чаллы театрына бина салдыру мәсьәләсен күтәреп чыккан. Ул театр, иҗатның кешегә тәэсире, тел, милләтне саклауда ролен күрсәткән. 

Көннең икенче яртысында секция эшендә катнашучылар белән Татарстан Республикасы Дәүләт Советы Рәисе урынбасары Римма Ратникова очрашты. Ул укучыларны һәм аларның мөгалимнәрен, әлеге бәйгене оештыручыларны республика парламенты җитәкчелеге һәм Татарстан журналистлар берлеге исеменнән сәламләде һәм әлеге чара талантлы яшьләрнең журналистика өлкәсенә килүенә бер этәргеч булыр дигән ышанычын белдерде. Аның әйтүенә караганда, республикада татар матбугатына кадрлар әзерләүгә зур игътибар бирелә. “Бу юнәлештә республика Мәгариф һәм фән минстрлыгының КФУның массакүләм коммуникацияләр һәм социаль фәннәр институты белән берлектә мәктәпләр һәм гимназияләр белән кулга-кул тотып эшләве шатландыра, - дип билгеләп үтте Римма Ратникова. – Күпләрегезнең киләчәктә Туфан Миңнуллин кебек танылган журналист, җәмәгать эшлеклесе, тормышта битараф булмаган шәхес булып үсүенә ышанам”.
● 30 мартта Балык Бистәсендә ТР Дәүләт Советының «Мәрхәмәт-Милосердие» хатын-кыз депутатлар берләшмәсе күчмә утырышында балаларның караучысыз калуын кисәтү, тормышы авыр хәлдә калган балаларны социаль тернәкләндерүне камилләштерү турында фикер алыштылар. 

“Балык Бистәсендә депутатлар төркеме утырышы үткәрелүе очраклы түгел, - дип ассызыклады ТР Дәүләт Советы Рәисе урынбасары, «Мәрхәмәт-Милосердие» хатын-кыз депутатлар берләшмәсе җитәкчесе Татьяна Ларионова. - Ул балигъ булмаганнар эшләре буенча ведомствоара комиссия эше буенча база районы булып тора. Без урында нинди уңай нәтиҗәләр булуын, алга таба үсеш алу өчен нәрсә комачаулавын аңларга ниятлибез. Бу очракта профилактика мәсьәләсе беренче планга чыга. Бүген шулай ук гаилә абруын күтәрү өстендә актив эшләргә кирәк”. 

Караучысыз калуның, балаларга карата җинаятьләр саны артуның төп сәбәбе социаль һәм гаилә иминлеге булмау, дигән фикер белдерделәр бертавыштан шушы утырышта катнашучылар. 

Форумның беренче мәйданчыгы тәрбиягә бала алган гаиләләр белән эшләүгә багышланган иде. Хәзер Татарстанда 1490 гаиләдә 2867 бала тәрбияләнә. 

Социаль сәясәт комитеты рәисе Светлана Захарова опекуннар һәм тәрбиягә алган ата-аналар проблемалары буенча “түгәрәк өстәл”нең модераторы булды. Шул проблемалар турында сөйләшүгә районнан тәрбиягә бала алган ун гаилә чакырылган иде. 

Шулай ук “түгәрәк өстәл” утырышында профессиональ ата-ана республика проектын кертү, Әтиләр советы эшчәнлеген үстерү, муниципалитетларда тәрбиягә бала алган ата-аналар клубы булдыру, гаиләгә инвалид бала алучыларга субсидия күләмен яңадан карау мөһимлеге буенча фикерләштеләр. 

Модераторлары Социаль сәясәт комитеты рәисе урынбасары Татьяна Воропаева һәм ТР Дәүләт Советы секретаре Лилия Маврина булган икенче һәм өченче мәйданчыкларда ведомствоара хезмәттәшлек проблемалары һәм балигъ булмаганнар арасында хокук бозуларны кисәтү турында сүз барды. 

Дүртенче мәйданчык «Дельфин» спорт-савыктыру комплексында “Яшүсмерләр мәшгульлеге – караучысыз калуны кисәтү нигезе” ачык студиясе режимында эшләде.
● 30 мартта Сарытауда ТР Дәүләт Советы Рәисе Фәрит Мөхәммәтшин Идел буе федераль округының РФ субъектлары Закон чыгару органнары ассоциациясенең XLVI утырышын үткәрде. Ул 2015 елда янә аның координаторы итеп сайланган иде. 

ИФО парламентлары җитәкчеләре пленар эш алдыннан Мәңгелек утка чәчәкләр куеп, Бөек Ватан сугышы геройларын искә алдылар, Хәрби һәм хезмәт даны музеенда, Сарытау социаль объектларында булдылар.

Фәрит Мөхәммәтшин пленар утырышны ачып, соңгы вакытта Ассоциация әгъзалары игътибар биргән төп мәсьәләләр турында сөйләде. Төп бурыч буларак, ул Дәүләт Думасына сайлауларны һәм экстремизмга каршы көрәшне атады. 

Ассоциация утырышында РФ Президентының ИФОдагы Тулы вәкаләтле вәкиле урынбасары Алсу Гайнетдинова сәнәгать өлкәсендә эшчәнлекне стимуллаштыру буенча чараларны закон буенча чынга ашыруны тәэмин итү турында сөйләде. Ул парламентарийларга сәнәгатьне үстерү фонды эшенә туктап, читтән кертелә торган товарларны үзебезнекенә алмаштырырлык продукция җитештерү өлкәсендә дәүләт сәясәтенең яңа кертелгән механизмнары турында бәян итте. Фонд эре инвестицион проектларны чынга ашыруга займ биреп, төбәкләргә ярдәм тәкъдим итә. 2015 елда 7 проект буенча 2,6 млрд сум займ бирелгән, Татарстан да алар исәбендә, диде ул. 

Докладны шәрехләп, Фәрит Мөхәмәтшин, катлаулы икътисади шартларда Россия төбәкләренә сәнәгатьне үстерү фонды акчасына гына ышанып торырга ярамый, ә инновацион технологияләр кертү, производствоны үзгәртү, яңа алымнар эзләүгә басым ясау зарур, диде. 

Ассоциация утырышында Сарытау өлкәсе Думасы Рәисе Владимир Капкаев “Гаилә сәясәте. Закон белән тәэмин ителеш” турындагы докладында бу өлкәдә төбәкнең тәҗрибәсе белән уртаклашты. 

Соңыннан Фәрит Мөхәммәтшин журналистларга Сарытау өлкәсенең сәламәтлек саклауны үстерүдәге уңышларын билгеләп үтте. Аның сүзләренчә, бу теләсә кайсы төбәкнең уңышлы социаль сәясәтен тәшкил итә.
● 31 мартта Бөгелмәдә “Татнефть” ГАҖ нең механика заводы базасында ТР Дәүләт Советының бюджет, салым һәм финанслар комитеты күчмә утырышы уздырылды. Анда физик һәм юридик затларның милкенә кадастр бәясеннән салым салу турындагы законны чынга ашыру, шулай ук күчемсез милек объектларының кадастр учеты проблемалары турында фикер алыштылар. 

Киңәшмәдә ТР Дәүләт Советының бюджет, салым һәм финанслар комитеты рәисе Леонид Якунин, ТР Дәүләт Советы комитеты рәисе урынбасары Илдус Касыймов, Бөгелмә районы башлыгы Линар Закиров, ТР Финанслар министрлыгы, ТР Җир һәм милек мөнәсәбәтләре министрлыгы, Россия Салым федераль хезмәтенең ТР буенча идарәсе, Дәүләт теркәү, кадастр һәм картография федераль хезмәтенең ТР буенча идарәсе вәкилләре һ.б.лар катнашты. 

Бөгелмә мэры Линар Закиров күчмә киңәшмәне ачып, милеккә һәм җиргә салымнар хисабына җирле бюджетлар тулылана, диде. “Бүген ил икътисады өчен катлаулы вакыт, шуңа да салымнарны үз вакытында җыю мөһим. Аңа районның үсеше, анда яшәүчеләрнең иминлке, төрле социаль программалар үтәлеше бәйле. Бөгелмә районы бер урында тормый: без икътисадны һәм социаль өлкәне модернизацияләүдә актив катнашабыз, дәүләт һәм шәһәр программаларын үтибез, шәһәр инфраструктурасы объектларын төзибез. Әлбәттә, 2015 ел икътисади яктан авыр булды. Дөнья тенденцияләре йогынтысы Бөгелмәдә дә чагылды. Бу сәнәгать производствосы индексы күрсәткечендә күренә, узган ел анысы 91 процент тәшкил итте. Шулай да, тышкы факторларга карамастан, безнең сәнәгать предприятиеләре үсешләрен дәвам итте”, - дип билгеләп үтте Линар Закиров. Киңәшмәдә башка катнашучыларның да докладлары тыңланды. 

Алар бүген шәһәрнең истәлекле урыннарында экскурсиядә булды, механика заводын карадылар.
● 31 мартта ТР Дәүләт Советында республика парламентының “РФ гражданнарын арзанлы һәм уңайлы торак, коммуналь хезмәтләр белән тәэмин итү” дәүләт программасын гамәлгә ашыруны контрольда тоту буенча комиссиясенең, энергитика ресурсларын сарыф итүне оптимальләштерү һәм халыкның коммуналь хезмәтләр өчен түләүләрен киметү максаты белән, торак фондында энергетика нәтиҗәлелеген арттыру юнәлешендәге эшчәнлеге нәтиҗәләренә багышланган матбугат конференциясе уздырылды. Очрашуда ТР Дәүләт Советының Икътисад, инвестицияләр һәм эшкуарлык комитеты рәисе Рафис Борһанов, ТР төзелеш, архитектура һәм торак-коммуналь хуҗлык министрының беренче урынбасары Алексей Фролов, “Казан энергосервис үзәге” муниципаль унитар предприятиесе директоры Евгений Чекашов катнашты. 

Рафис Борһанов Татарстан парламентының югарыда телгә алынган комиссиясенең комитетара булуын, составына 17 депутат керүен искәртеп, аның узган елдагы эшчәнлеге турында тулырак бәян итте. 

Былтыр әлеге комиссия 4 күчмә утырыш уздырган. Аерым алганда, аларның беренчесе апрель аенда “Иннополис” махсус икътисади зонасында үткәрелгән. Утырыш кысаларында депутатлар республикада торак программаларын гамәлгә ашыру проблемалары һәм перспективалары, “Иннополис” резидентлары булган компания хезмәткәрләрен торак белән тәэмин итү турында фикер алышкан. Аның нәтиҗәләре буенча арендалы торак базарын өстәмә стимуллаштыру, бу өлкәдә дәүләти-хосусый партнерлык механизмнарын көйләү һ.б. хакында карар кабул ителгән. 

Июньдә “Алабуга” махсус икътисади зонасында уздырылган икенче утырышта да резидент-компания хезмәткәрләренең торак һәм коммуналь хезмәтләр белән тәэминаты мәсьәләсе каралган. Комиссиянең сентябрьдә республиканың иң эре идарә компанияләреннән берсе саналган “Уютный дом” торак оешмасы базасында оештырылган утырышында Татарстанда идарә компанияләрен лицензияләү практикасы мәсьәләсе көн кадагына куелган. “Татэнергосбыт” ААҖдә үткәрелгән соңгы күчмә утырыш тарифлар сәясәтенә багышланган. Анда тарифлар сәясәтенең ничек формалашуы, электр һәм җылылык энергиясенең ни рәвешле сатып алынуы турында сүз булган. 

“Быелга шулай ук 4 күчмә утырыш планлаштырыла. Аларның берсе Казан энергитика университеты территориясендә уздырылды. Утырышта энергияне сакчыл һәм нәтиҗәле файдалану мәсьәләләре каралды, фән хезмәткәрләре энергетика ресурсларын саклауга юнәлтелгән яңалыклар белән таныштырды. Республикада халык арасында аңлату эшләре алып бару, фәнни эшләнмәләрне гамәлгә кертү юлы белән, төп максатыбызга –күрсәтелә торган хезмәтләрнең сыйфат дәрәҗәсен арттыруга югалтуларсыз гына ирешербез дип өметләнәм”, – дип билгеләп үтте Рафис Борһанов. 

ТР төзелеш, архитектура һәм торак-коммуналь хуҗлык министрының беренче урынбасары Алексей Фролов ассызыклап узганча, энергияне сакчыл файдалану – һәр гаиләгә кагыла торган көндәлек мәсьәлә. Республикада соңгы 15 елда бу юнәлештә зур эш башкарылган. Аерым алганда, энергия бүлеп чыгару белән шөгыльләнгән, электр энергиясен, газны күпләп сарыф иткән коммуналь предприятиеләрдә җиһазларны заманчалаштыру, модернизацияләүгә бәйле чаралар комплексы гамәлгә ашырылган. Торакны капиталь төзекләндергәндә энергияне нәтиҗәле файдаланырга мөмкинлек биргән материаллар, технологияләр куллану мәсьәләсе дә актуаль. Алексей Фролов фикеренчә, бүген яшь буында энергиягә карата сакчыл мөнәсәбәт тәрбияләүгә аерым игътибар юнәлтү зарур. Коммуналь хезмәтләргә тарифны киметү-киметмәү шул исәптән һәр гаиләнең эчке культурасына, ресурсларны рациональ сарыф итүенә дә бәйле, дип билгеләп үтте ул. 

“Казан энергосервис үзәге” муниципаль унитар предприятиесе директоры Евгений Чекашов бүген Казанның энергияне сакчыл файдалану буенча Россиянең миллион халкы булган шәһәрләре арасында лидерлар рәтендә булуына басым ясады. Ул китергән мәгълүматларга караганда, хәзерге вакытта Татарстан башкаласында күп фатирлы торак йортларны һава торышына карап, автоматик рәвештә, көйләү җайланмалары белән җиһазлау дәрәҗәсе – 55 процент (республика буенча – 40 процент). Тагын 1,6 меңләп йортны шундый системалар белән тәэмин итү бурычы куелган. Бу эшне 4 ел эчендә төгәлләү ниятләнә. 2014 елда гамәлгә ашырылган программа кысаларында һава торышын автоматик көйләү җайланмалары белән 500 йорт җиһазландырылган. Моңа җәмгысе 400 млн сум акча сарыф ителгән. Нәтиҗәдә, 92 мең Гкал җылылык янга калган, бу 120 млн сум акча дигән сүз.
● 31 мартта “Казан” мәдәни үзәгендә “ГАЗ-21 Волга” клубының яңа сезон ачылуга багышланган утырышы булды. Аны ТР Дәүләт Советы Рәисе, әлеге республика иҗтимагый оешмасы президенты Фәрит Мөхәммәтшин үткәрде.

Утырышны ачып җибәреп, Фәрит Мөхәммәтшин быел клубның оешуына 10 ел тулуны ассызыклап үтте. “Шулай ук Горький автозаодында ГАЗ маркалы автомобилләр җитештерелә башлауга да 60 ел була, - дип искә төшерде ул. – Шуңа күрә сезон бик актив булырга охшаган. Юбилей елында барлык чараларны да оешкан төстә уздырырга кирәк. Авторетрофестивальдә катнашучыларның географиясен тагы да киңәйтергә кирәк”. 

Клубның 2015 елдагы эше турында идарә рәисе Андрей Лебедев сөйләде. Барлык планлаштырылган чаралар үткәрелгән. Ул аеруча Бөек Җиңүнең 70 еллыгына багышланган ретромашиналар парадын, Казан-Чабаксар-Симферополь маршруты буйлап йөреп кайтуны мактап телгә алды. “Казанда үзебезнең офис ачылу зур вакыйга булды, - диде ул. – Ниһаять, клуб президенты һәм Казан шәһәре җитзкчелеге ярдәме белән, без өйле булдык. Анда идарә эше даими рәвештә эшли, клуб әгъзалары җыелыша, музей һәм китапханә тупланып килә”. 

Аннары утырышта катнашучылар клубның 2016 елгы эш планын кабул иттеләр. Анда егермегә якын чара үткәрү карала. Алар арасында Казан – Свияжск, Казан – Алабуга, Чувашстандагы “Алтын көз” маршрутлары буйлап әйләнеп кайту, авторетрофестиваль, атвомоторетротехника реставраторларының Идел буе семинары һәм башкалар каралган. 

Клуб эшенә бәя биреп һәм планга карата фикерләрен белдереп, Фәрит Мөхәммәтшин клуб эшендә актив катнашкан өчен тарихи автомобиль сөючеләргә рәхмәт белдерде. Авторетроклуб президенты фикеренчә, оешманың аерым бер эш юнәлеше буларак мәктәпләрдә очрашулар оештырырга була. “Моның тәрбияви әһәмияте өстенә, үзебезнең илдә ясалган машиналарны популярлаштыру ягынан да файдасы зур булыр иде, - диде ул. – Автомобиль тарихы белән кызыксынучылар саны да артыр иде”. Фәрит Мөхәммәтшин шулай ук офис үзгендә клубның музеен оештыру идеясын да яклавын белдерде.
	Дәүләт Советының уналтынчы утырышы 


11 мартта Татарстан Республикасының бишенче чакырылыш Дәүләт Советы уналтынчы утырышын уздырды. 

Президиум утырышының көн тәртибенә 36 мәсьәлә тәкъдим иткән иде. Аларның унөче — ТР закон проектлары, унсигезе — РФ закон проектлары һәм закон инициативалары. Татарстан закон проектларының берсе II укылышта, уникесе исә I укылышта карау планлаштырыла. Алар арасында “Татарстан Республикасы дәүләт бүләкләре турында”гы Татарстан Республикасы законына үзгәрешләр кертү хакында” 183-5 нче номерлы закон проекты, “Янгын куркынычсызлыгы турында”гы Татарстан Республикасы законына үзгәрешләр кертү хакында” 208-5 нче номерлы закон проекты, “Татарстан Республикасында хокук бозуларны профилактикалау турында”гы Татарстан Республикасы законының 5 нче һәм 9 нчы маддәләренә үзгәрешләр кертү хакында” 209-5 нче номерлы закон проекты, “Татарстан Республикасы норматив хокукый актлары проектларының җайга салу йогынтысын бәяләүне уздыру һәм Татарстан Республикасы норматив хокукый актларына экспертиза ясау тәртибе турында”гы 204-5 нче номерлы закон проекты, “Татарстан Республикасы территориясендә автомобиль юллары һәм юл эшчәнлеге турында”гы Татарстан Республикасы законының 28 нче маддәсенә үзгәреш кертү хакында” 205-5 нче номерлы закон проекты, “Татарстан Республикасында гражданнарның эконом класслы торак сатып алуга хокукларын гамәлгә ашыру өлкәсендә аерым мәсьәләләрне җайга салу турында”гы Татарстан Республикасы законына үзгәрешләр кертү хакында” 206-5 нче номерлы закон проекты һ.б. мәсьәләләр бар. 

Моннан тыш, сессия барышында 2015 елда ТР Президенты каршындагы Эшкуарлар хокукларын яклау буенча вәкаләтле эшчәнлеге нәтиҗәләре турындагы доклад һәм 2015 елда ТРда Бала хокуклары буенча вәкаләтле эшчәнлеге һәм ТРда бала хокукларын һәм законлы мәнфәгатьләрен үтәү турындагы доклад тыңлау ниятләнә. 

Көн тәртибен тикшерү барышында Законлылык һәм хокук тәртибе комитеты рәисе Шакир Яһүдин өстәмә мәсьәләләр кертергә тәкьдим итеп чыгыш ясады.
“Татарстан территориясендә автомобиль юллары һәм юл эшчәнлеге турында” ТР законының 28 статьясына үзгәреш кертү хакында” ТР Законы проекты беренче укылышта кабул ителде. Бу мәсьәлә буенча Икътисад, инвестицияләр һәм эшмәкәрлек буенча комитет рәисе Рафис Борһанов чыгыш ясады. 

Докладчы әйтүенчә, әлеге закон проекты аны федераль законга тәңгәлләштерү максатыннан әзерләнгән. “Федераль закон белән автомобиль юллары буйлап эре габаритлы һәм авыр йөкле транспорт чаралары хәрәкәтен гамәлгә ашыру тәртибе төгәлләштерелә. Мәсәлән, корал, хәрби техника белән үзйөрешле транспорт чаралары, РФ Хәрби Көчләренең корал, хәрби техника һәм хәрби мөлкәт ташый торган транспорт чаралары максималь массасы 12 тоннадан артык булган транспорт чаралары белән автомобиль юлларына китерелә торган зыянны каплау хисабына түләүдән азат ителә, шулай ук эре габаритлы һәм авыр йөкле транспорт чаралары өчен федераль законнарда каралган тәртиптә автомобиль юллары буйлап хәрәкәт итү өчен махсус рөхсәт алудан азат ителә”, - ди ул. 

Закон проектына төзәтмәләр 25 нче мартка кадәр кабул ителә.
Республикасы җәмәгать судьяларын сайлау мәсьәләсе каралды. Кандидатларны Татарстан Республикасы Югары суды рәисе Илгиз Гыйлаҗев тәкъдим итте, Дәүләт Советының Законлылык һәм хокук тәртибе комитеты карарын аның рәисе Шакир Яһүдин ирештерде. 

Татарстан Республикасы Дәүләт Советы карары нигезендә Татарстан Республикасы җәмәгать судьялары итеп биш елга түбәндәгеләр сайланды: 

Татарстан Республикасы Чаллы шәһәре суд районы буенча 19 нчы суд участогына – Борһанова Ирина Ивановна; 

Татарстан Республикасы Чирмешән суд районы буенча 1 нче суд участогына – Вәгыйзова Наилә Мәснәви кызы; 

Татарстан Республикасы Теләче суд районы буенча 1 нче суд участогына – Салихов Тимур Наил улы. 

Татарстан Республикасы җәмәгать судьялары итеп ун елга түбәндәгеләр сайланды: 

Татарстан Республикасы Чаллы шәһәре суд районы буенча 17 нче суд участогына – Нәбиев Илфир Илдус улы; 

Татарстан Республикасы Казан шәһәренең Совет суд районы буенча 2 нче суд участогына – Яруллина Фирания Хәнәфи кызы.

“Физик культура һәм спорт турында” Татарстан Республикасы Законына үзгәрешләр кертү хакында” ТР законы проекты берьюлы өч укылышта кабул ителде. 

Әлеге мәсьәлә буенча парламентның социаль сәясәт комитеты әгъзасы Ольга Павлова чыгыш ясады. Аның сүзләренә караганда, әлеге закон проекты “Физик культура һәм спорт турында” ТР законын “Россия Федерациясендә физик культура һәм спорт турында” ФЗга һәм “Россия Федерациясенең аерым закон актларына үзгәрешләр кертү хакында” 2015 елның 5 октябрендәге 274-ФЗ номерлы ФЗга туры китерү максатыннан эшләнгән. Закон проекты Татарстанда “Хезмәткә һәм оборонага әзер!” бөтенроссия физкультура-спорт комплексын гамәлгә ашыру буенча шартлар тудыруны күздә тота. 

Шулай ук Татарстан Республикасында физик тәрбия һәм спорт субүектлары исемлеге киңәйтелә. Татарстан Республикасының физик тәрбия һәм спорт өлкәсендәге вәкаләтләренә “Хезмәткә һәм оборонага әзер!” комплексын гамәлгә ашыру чараларын Татарстанның рәсми физик культура һәм спорт чаралары календарь планына кертү турында нигезләмә өстәлә. 

Закон проектында ГТО нормативларын үтәүдә катнашучы гражданнарга медицина ярдәм күрсәтүгә кагылышлы мәсьәләләр дә бар. ГТО сынауларын узу өчен тиешле табиб бәяләмәсе булырга тиеш. 

Ольга Павлова Татарстан Президенты Рөстәм Миңнехановка һәм ТР Министрлар Кабинетына республика территориясендә ГТО нормаларын тапшыру мәсьәләсенә җитди игътибар өчен рәхмәтен җиткерде. Аның әйтүенчә, быел төбәк операторы һәм 6 тестлаштыру үзәкләре эшен оештыруга 8,4 млн сум акча юнәлдерелгән. Агымдагы елдан башлап, ГТО нормаларын мәктәп укучылары һәм югары уку йортлары студентлары тапшырачак, шулай ук сынау режимында теләге булган һәр татарстанлы катнаша ала. 

ГТО нормаларын тапшыру буенча республика тулысынча колачлансын өчен, муниципаль берәмлекләрдә 49 тестлаштыру үзәкләрен ачу зарур. Моның өчен 72 млн сум акча кирәк булачак. 

Закон проекты нигезендә, коммерцияле булмаган оешмалар ГТО сынаулары нормативлары үтәлешенә бәя бирү хокукына ия булачак. Шулай ук, депутатларның берсе ГТО нормаларын тикшерүне физкультура укытучысына йөкләп булмыймы дип кызыксынды. Билгеле булганча, хәзерге вакытта ГТО нормаларын махсус таныклыгы булган тренерлар гына кабул итә ала. Ольга Павлова билгеләп узганча, әгәр сертификация узса, физкультура укытучысына да мондый хокук биреп булыр иде.
Бүген кабул ителгән законнар арасында “Татарстан Республикасы дәүләт бүләкләре турында”гы ТР законына үзгәрешләр кертү турында” закон да бар. Әлеге  закон оешмалар һәм аларның бүлекчәләрен ТРның иң югары дәүләт бүләге — “Татарстан Республикасы алдындагы казанышлары өчен” ордены белән бүләкләү мөмкинлеген күздә тота. 

“Татарстан Республикасы дәүләт бүләкләре турында”гы ТР законында бары тик РФ гражданнарын, чит ил гражданнарын һәм гражданлыгы булмаган затларны бүләкләү мөмкинлеге карала, оешмаларны бүләкләү башка рәвештә гамәлгә ашырыла иде. Мисал өчен, алар ТР Президенты Рәхмәт хаты белән бүләкләнергә мөмкин. Оешмаларга шулай ук ТР Дәүләт Советы Рәисе, ТР Министрлар Кабинеты, ведомстволар Рәхмәт хатлары тапшырыла. 

Шулай да, алда санап кителгән бүләкләр ТР дәүләт бүләкләре системасына керми һәм дәүләт бүләге булып саналмый. 

Закон ТР Президенты тарафыннан имзаланганнан соң, оешмалар һәм аларның бүлекчәләренә ТР дәүләт бүләкләре тапшыру мөмкинлеге булачак. 

“Янгын куркынычсызлыгы турында” Татарстан Республикасы Законына үзгәрешләр кертү хакында” ТР законы проекты беренче һәм өченче укылышларда кабул ителде. 

Әлеге мәсьәлә буенча парламентның Законлылык һәм хокук тәртибе комитеты рәисе Шакир Яһүдин чыгыш ясады. Аның әйтүенчә, “Янгын куркынычсызлыгы турында” Татарстан Республикасы Законына үзгәрешләр кертү хакында” ТР Законы проекты “Янгын куркынычсызлыгы турында” 1993 елның 18 маендагы 1866-XII номерлы ТР Законын “Россия Федерациясенең аерым закон актларына янгын куркынычсызлыгын тәэмин итү, гражданнар оборонасы өлкәсендә халыкны әзерләү һәм гадәттән тыш хәлләрдән саклау мәсьәләләре буенча үзгәрешләр кертү хакында” 448-ФЗ номерлы ФЗга тәңгәлләштерү максатларында әзерләнгән. Ул 2016 елның 10 гыйнварында үз көченә кергән һәм янгын куркынычсызлыгын тәэмин итү өлкәсендә хокукый көйләүне камилләштерүгә һәм иҗтимагый мөнәсәбәтләрнең шушы өлкәсендәге аерым җитешсезлекләрне бетерүгә юнәлдерелгән, шул исәптән кайбер терминнар төгәлләштерелгән. 

Югарыда әйтелгәннәр “Янгын куркынычсызлыгы турында” ТР законының 2, 4, 6, 19 һәм 22 маддәләрен 448-ФЗ номерлы ФЗның аерым нигезләмәләренә туры китерүен сорый. 

Проект ике статьядан тора. Аның 1 статьясында “Янгын куркынычсызлыгы турында” ТР законының 2, 4, 6, 19 һәм 22 статьяларына тиешле үзгәрешләр кертергә тәкъдим ителә. Аерым алганда, 2 статьяда: беренче өлештә “янгыннарга каршы көрәшкә” сүзләрен янгыннарны кисәтүгә, аларны сүндерүгә һәм һәлакәттән коткару эшләрен уздыруга” сүзләренә алмаштырырга тәкъдим ителә; өченче өлешкә түбәндәге эчтәлекле пункт өстәлә: янгыннарны кисәтүне оештыру һәм гамәлгә ашыру; 4 статьяның җиденче абзацында “янгыннарга каршы көрәштә” сүзләре “янгыннарны кисәтүдә һәм аларга каршы көрәштә” сүзләренә алмаштырыла. 

6 статьяга түбәндәге эчтәлекле дүртенче өлеш өстәлә: “Янгын куркынычсызлыгы өлкәсендә идарә итүне оештыру һәм янгыннан саклану эшчәнлеген координацияләү федераль законнар нигезендә гамәлгә ашырыла; 

19 статьяның аерым нигезләмәләрен һәм 22 статьяны яңа редакциядә бәян итү тәкъдим ителә. 

Проектның 2 статьясы законның рәсми басылып чыккан көненнән үз көченә керү тәртибен билгели. 

Шакир Яһүдин әлеге төзәтмәләр белән янгын куркынычсызлыгы өлкәсендә идарәнең үзәкләштерелүе көчәячәген билгеләп узды. Ул законга карата республика прокуратурасыннан, ТР Президентының Дәүләт-хокукый идарәсеннән, Дәүләт Советыннан, Иҗтимагый палатадан һәм башка структуралардан уңай бәяләмәләр кабул ителгәнен шәрехләде. 

“Татарстан Республикасында гражданнарның эконом класслы торак сатып алуга хокукларын гамәлгә ашыру өлкәсендә аерым мәсьәләләрне җайга салу турында”гы ТР законына үзгәрешләр кертү хакында закон проекты  да I укылышта һәм тулысынча кабул ителде.

Әлеге закон проекты, 2012 елның 28 декабрендә кабул ителгән “Татарстан Республикасында гражданнарның эконом класслы торак сатып алуга хокукларын гамәлгә ашыру өлкәсендә аерым мәсьәләләрне җайга салу турында”гы 95 нче номерлы ТР законын 2015 елның 28 ноябрендәге “Россия Федерациясенең аерым закон актларына үзгәрешләр кертү турында”гы  357 нче номерлы һәм 2015 елның 29 декабрендәге “Торак төзелеше үсешенә ярдәм турында”гы федераль законга үзгәрешләр кретү хакында”гы 405 нче номерлы федераль законнарга туры китерү максатыннан, әзерләнгән.

Закон проектын депутатларга тәкъдим иткән парламентның икътисад, инвестицияләр һәм эшкуарлык комитеты җитәкчесе Рафис Борһанов сүзләренчә, әлеге үзгәрешләр торак төзү мәсьәләләрен чишү вазыйфаларының кайберләре муниципалитетларга күчү белән бәйле. Мисал өчен, моңа кадәр исемлекләр төзү мөмкинлеге шәһәр башлыгы яки шәһәр округы башлыгында гына булган. Хәзер исә муниципаль район башлыклары да әлеге хокукка ия булачак. Шулай ук, аукцион нәтиҗәләре турындагы беркетмәдә билгеләнгән шартларда эконом класслы торак сатып алуга ризалык биргән гражданнар исемлеген төзү һәм исемлекләргә үзгәрешләр кертү кагыйдәләренә дә үзгәрешләр бар.
Татарстанда Конституция суды хөкемдарларына 70 яшькә кадәр эшләү хокукы бирү мәсьәләсе каралып, бу хакта бүген ТР Дәүләт Советының XVI утырышында закон проекты кабул ителде. 

“Татарстан Республикасы Конституция суды турында”гы ТР законының 12 нче маддәсенә үзгәрешләр кертү хакында”гы 211-5 нче номерлы ТР закон проектын депутатларга парламентның законлылык һәм хокук тәртибе комитеты җитәкчесе Шакир Яһудин тәкъдим итте. 

Хәзерге вакытта ТР Конституция суды хөкемдары бу вазыйфаны 65 яшькә кадәр били ала. Закон проектында вазыйфа биләргә рөхсәт ителгән яшьне 70 кә җиткерү күздә тотыла. Хөкемдарлар статусы турындагы федераль законнарда каралганча, бу мәсьәлә РФ субъектларының үз компетенциясенә кертелә. 

Әлеге закон проекты ТР Конституция суды хөкемдарлары статусының РФ Конституция суды хөкемдарлары, федераль һәм җәмәгаять хөкемдарлары статусына вазыйфа биләү рөхсәт ителә торган яшьнең чик күрсәткечләренә кагылышлы мәсьәлә туры килмәвен юкка чыгарачак, хөкемдарлар статусының чынлыкта бердәйлеген, аларның мөстәкыйльлеге һәм бәйсезлеге гарантияләрен тәэмин итәчәк.
Татарстан эшкуарлары, беренче чиратта, башкарма комитет һәм район башлыкларыннан зарлана. Аеруча мөһим проблемалар исә – кредитлар алу мөмкинлеге булмау һәм икътисади тотрыксызлык, дип саный алар. Бу турыда Татарстан Дәүләт Советы утырышында республиканың эшмәкәрләр хокукларын яклау буенча вәкаләтле вәкиле Тимур Нагуманов хәбәр итте. 

Әйтергә кирәк, 2015 елда Эшкуарлар хокуклары буенча вәкилгә килеп ирешкән мөрәҗәгатьләр саны шактый арткан һәм 1400гә җиткән. Бу – 2012 ел нәтиҗәләре белән чагыштырганда 7 тапкырга (!) күбрәк. 

- Татарстанда эшлеклелек климатының шактый яхшы булуына карамастан, хәл ителергә тиешле мәсьәләләр саны артканнан-арта. 2015 елда гына да эшкуарлардан 1400дән артык мөрәҗәгать алдым. Аларның 600е – телдән әйтелсә, калганы язма рәвештә килеп иреште, - дип ассызыклады Тимур Нагуманов үзенең чыгышында. 

Мөрәҗәгатьләрнең эчтәлегенә килгәндә, аларның күбесе эшмәкәрләргә карата уздырыла торган тикшерүләр белән бәйле булган икән. Алар барча шикаятьләрнең 17 процентын тәшкил иткән. Шул ук вакытта малтабарлар арасында сәүдә өлкәсендәге хокук бозулар (16 процент), җир һәм мөлкәт мөнәсәбәтләре (15 процент), җинаять җаваплылыгына тартырга тырышу (5 процент) белән бәйле мәсьәләләр дә көн үзәгендә. 

Эшмәкәрләр кемнәрдән зарлана соң? Беренче чиратта, бу – башкарма комитет һәм район башлыклары. Әлеге исемлектә Казан һәм Чаллы башкарма комитетлары һәрвакыттагыча беренче урынны тота. Шул ук вакытта малтабарлар министрлыклар эшчәнлегеннән дә канәгать түгел. Алар арасында Гадәттән тыш хәлләр министрлыгы алдынгылыкны тота. Өченче урынны әлеге исемлектә Татарстан прокуратурасы “яулаган”. 

Тимур Нагуманов сүзләренә караганда, “Бизнес һәм хакимият: ачыктан-ачык сөйләшү” проекты эшмәкәрләр арасында зур популярлык казанган. Билгеле булганча, әлеге чара ике атнага бер мәртәбә уздырыла. Утырышта барлыгы 2 меңнән артык эшкуарның катнашканлыгы билгеле. 

- Бу чара ярдәмендә бизнес вәкилләре һәм хакимият арасында күпер булдыруга, тыгыз элемтә урнаштыруга ирешәбез. Шул ук вакытта малтабарлар һәм түрәләр арасындагы конфликтлар да уңышлы хәл ителә. Мәсәлән, 2015 елда проект кысаларында күтәрелгән проблемаларның 85 проценты чишелде, - дип белдерде Тимур Нагуманов. 

Шунысы мөһим: эшкуарларның проблемалары белән җитәкчелек тә кызыксына. Мәсәлән, җәй ахырында Татарстан Президенты каршында эшкуарлык советы булдыру карары кабул ителде. Бу мәйданчык – малтабарларны борчыган мөһим мәсьәләр турында уртага салып сөйләшү өчен менә дигән мөмкинлек. Иң әһәмиятлесе, биредә күтәрелгән проблемаларның барысы да, һичшиксез, хәл ителергә тиеш. 

Тимур Нагуманов китергән мәгълүматларга караганда, хәзерге вакытта Татарстанда барлыгы 49 мең кече һәм 500гә якын урта эшмәкәрлек предприятиесе бар. Кече предприятиеләрдә барлыгы 330 мең, ә урта предприятиеләрдә исә 50,5 мең кеше хезмәт куя. 

Татарстанда кече һәм урта эшкуарлыкны үстерергә нәрсә комачаулый соң? Сораштыруда катнашкан малтабарларның 54,2 проценты бу сорауга икътисади тотрыксызлык дип җавап биргән. Финанс чараларының җитмәве, кулланучыларның товар сатып алырга акчасы булмау да мөһим мәсьәләләр рәтенә эләккән. 

Шул ук вакытта күпләр үзләрен юридик яктан якланмавын тоя. Кредитлар алырга мөмкинлек булмау, ә салым күләменең зур булуы эшмәкәрләрне аеруча борчый.
2015 елда Татарстанда балигъ булмаган балаларга карата кылынган җинаятьләр саны 40 процентка арткан. Көчләүләр белән бәйле җинаятьләрнең исә, гомумән дә, 70 процентка күбәйгәнлеге билгеле. Бу – соңгы биш ел эчендәге иң начар күрсәткеч. Бу турыда Дәүләт Советы депутатларына Татарстанның бала хокуклары буенча вәкаләтле вәкил Гүзәл Удачина хәбәр итте. Аның 2015 елдагы эшчәнлеген республиканың Дәүләт Советы Рәисе Фәрит Мөхәммәтшин тәнкыйть утына тотты. 

Бу аңлашыла да: Гүзәл Удачинаның чыгышы җан өшеткеч саннарга нигезләнгән иде. Ул китергән мәгълүматларга караганда, 2015 елда Бала хокуклары буенча вәкил исеменә барлыгы 1664 мөрәҗәгать килеп ирешкән. Бу – 2014 ел нәтиҗәләре белән чагыштырганда 35,2 процентка күбрәк. Әлеге шикаятьләрнең 57 проценты язмача килеп ирешсә, 43 проценты телдән әйтелгән. 

2015 елда балалар белән бәйле бердәнбер сөенечле күрсәткеч - үлгән балалар саны 2014 ел белән чагыштырганда шактый кимегән. Узган ел 513 шундый очрак теркәлсә, 2014 елда бу күрсәткеч 78 балага күбрәк булган. 

- Балаларның 429ы авыру нәтиҗәсендә үлде. Ә менә үз-үзенә кул салучылар саны шактый кимеде, - дип ассызыклады Гүзәл Удачина. 

Билгеле булганча, бала хокуклары буенча вәкаләтле вәкил балаларны җинаятьчеләрдән, начар мөнәсәбәттән саклауга аеруча зур игътибар бирә. Кызганыч, әлеге күрсәткечләр буенча ел нәтиҗәләре бер дә сөендерерлек түгел. 

2015 елда балигъ булмаган балаларга карата кылынган җинаятьләр саны 40 процентка (!) арткан һәм 1968 очрак тәшкил иткән. Көчләүләр белән бәйле фаҗигаләрнең исә, гомумән дә, 70 процентка (!) артканлыгы билгеле. 2015 елда әлеге төрдәге 1100 җинаять очрагы теркәлгән. Бу – соңгы 5 ел эчендәге иң югары күрсәткеч. 

- Көчләү белән бәйле җинаятьләрнең яртысы гаилә әгъзалары тарафыннан кылынган җинаятьләр, - дип белдерде Гүзәл Удачина. 

Тагын бер проблема – республикада бала табу яшендәге хатын-кызлар саны кимү. “Бу – 1992-1999нчы еллардагы тискәре демография нәтиҗәсе”, - дип аңлатты вәкил. Өстәвенә, 2015 елда аборт ясатучылар саны да арткан икән. Узган ел бу күрсәткеч туган балалар санының 35 процентын тәшкил иткән. 

Фәрит Мөхәммәтшин бала хокуклары вәкиленең 2015 елгы эшчәнлегеннән канәгать булмавы турында белдерде. “Бик начар эшлисез. Мондый күрсәткечләр шаккаттыра”, - диде парламент башлыгы.
ТР Дәүләт Советы Аппаратының Җәмәгатьчелек һәм массакүләм мәгълүмат чаралары белән үзара эшчәнлек бүлеге һәм “Татар-информ” мәгълүмат агентлыгының уртак басмасы

«Парламентские вести» («Парламент хәбәрләре») бюллетененең электрон версиясен Татарстан Республикасының мәгълүмат челтәрендә табарга (“Документлар әйләнеше” программасы) яки матбугат хезмәтендә заказ бирергә мөмкин.

Электрон версия министрлыклар һәм ведомстволарга, массакүләм мәгълүмат чаралары редакцияләренә, шулай ук мәгълүматларны тапшыруның корпоратив челтәре буенча республика шәһәрләре һәм районнарына муниципаль берәмлекләр советы депутатлары һәм администрацияләр өчен җибәрелә.   

“Парламент хәбәрләре”нең Интернеттагы адреслары:
www.gossov.tatarstan.ru  һәм www.tatar.ru/gossovet.html
НОМЕРНЫ ӘЗЕРЛӘДЕЛӘР:

Дәүләт Советы Аппараты хезмәткәрләре катнашында Резида МАКУЕВА, Җәүдәт ЮНЫСОВ, Чулпан ӘХМӘТОВА, Айгөл ЗАЛЕГДИНОВА, Ольга БЛАГОДАРОВА. 

     ТР Дәүләт Советы Аппаратының Җәмәгатьчелек һәм массакүләм мәгълүмат чаралары белән үзара эшчәнлек бүлеге 

Тел.: 267-64-90, 267-64-91, 267-64-92, 267-64-08, факс 292-85-98

Почта адресы: 420060, Казан, Ирек мәйданы, 1 йорт, Дәүләт Советы.

Электрон почта – pressa@gossov.tatarstan.ru

